
ASO LUA, 17 MATI 2020 

 

  Na tauaofia le Fonotaga a le Palemene i le itula e 9:17 i le taeao e tusa 

ai ma Polokalame o Fonotaga a le Palemene 2020/2021. 

 

Tatalo. 

 

 

  FOFOGA FETALAI:  Ou te faasilasila atu ua toe amatalia nei Galuega 

ma Taualumaga a le Fono Aoao Faitulafono. 

 

  E le i maua faamaumauga o le amataga o le Fonotaga ona o le faaletonu 

o masini faaleotele leo i totonu o le Maota. 

 

 

FAAALIGA MAI LE TAITAI O LE MAOTA 

 

E tusa ai ma Tulafono Tumau 76 a le Palemene ua tuuina atu nei le 

Faaaliga i le Fono Aoao Faitulafono mo le iloiloina o Tulafono Tau Faaofi 

ua faaalia i inei: 

1. Tulafono Tau Faaofi o le Pulega o Malosiaga 2020. 

2. Tulafono Tau Faaofi o Teuteuga o le Faavae 2020. 

3. Tulafono Tau Faaofi o le Faamasinoga o Soligatulafono 2020. 

4. Tulafono Tau Faaofi o Fanua ma Suafa 2020. 

 

TUUINA ATU i lenei aso 17 o Mati i le tausaga 2020. 

 

 

 

 

 

 

 

 

 

 

Sainia: Hon TUILAEPA Dr. Sailele Malielegaoi 

TAITAI O LE MAOTA. 

TUUINA ATU O PEPA 

 

  Na tolaulauina e le Failautusi i le Fono Aoao le faasologa o Pepa e tusa 

ai ma T.T.49(2). 

1. P.P.2019/2020 Nu.158, Lipoti Faaletausaga a le Kamupani o 

Pulega o Faaputugatupe Teufaafaigaluega o Mavaega Tausi a 

Samoa 30 Iuni 2019. 

2. P.P.2019/2020 Nu.159, Lipoti Faaletausaga a le Kamupani Vaalele 

a le Polenisia 2019. 

3. P.P.2019/2020 Nu.160, Lipoti Faaletausaga a le Faaputugatupe o 

Faamanuiaga mo Tagata Matutua o Samoa 2018/2019. 

4. P.P.2019/2020 Nu.161, Lipoti Faaletausaga a le Matagaluega o le 

Palemia ma le Kapeneta 2018/2019. 

5. P.P.2019/2020 Nu.162, Lipoti Faaletausaga a le Komisi o le 

Toefuataiga o Tulafono a Samoa 2018/2019. 

6. P.P.2019/2020 Nu.163, Lipoti Faaletausaga a le Faalapotopotoga o 

Eleele a Samoa 2018/2019. 

7. P.P.2019/2020 Nu.164, Lipoti Faaletausaga a le Matagaluega o 

Punaoa Faalenatura ma Siosiomaga 2018/2019. 

8. P.P.2019/2020 Nu.165, Lipoti Faaletausaga a le Pulega o Tagata 

Tafafao Maimoa 2018/2019. 

9. P.P.2019/2020 Nu.166, Lipoti Faaletausaga a le Ofisa Fuainumera 

Faamauina 2018/2019. 

10. P.P.2019/2020 Nu.167, Lipoti Faaletausaga a le Matagaluega Tina 

ma Tamaitai, Atinae o Nuu ma Afioaga ma Agafesootai 2018/2019. 

11. P.P.2019/2020 Nu.168, Faamatalaga o Tupe a le Malo mo le 

Tausaga Faaletupe 30 Iuni 2019. 

12. P.P.2019/2020 Nu.198, Lipoti o Usugafono i le Fonotaga Lona 64 a 

le Faalapotopotoga a Palemene o Malo o le Taupulega (CPC), usuia 

i Kampala, Uganda, 22-29 Setema 2019. 

13. P.P.2019/2020 Nu.199, Lipoti o le Faamai Pipisi o le Misela 2019. 

 

 

TUUINA ATU O LIPOTI A KOMITI FAA-PALEMENE 

 

  Na tolaulauina e le Failautusi le faasologa o Lipoti a Komiti Faa-

Palemene e tusa ai ma T.T.52(5). 

1. P.P.2019/2020 Nu.169, Lipoti a le Komiti o Tulafono Tumau, 

Mataupu tau Faiga Palota, Talosaga ma Tofiga faale-Faavae i le 

P.P.2019/2020 Nu.90, Lipoti Faaletausaga a le Matagaluega o 

Faamasinoga ma Pulega tau Faamasinoga 2017/2018. 

2. P.P.2019/2020 Nu.170, Lipoti a le Komiti o Tulafono Tumau, 

Mataupu tau Faiga Palota, Talosaga ma Tofiga faale-Faavae i le 

P.P.2019/2020 Nu.91, Lipoti Faaletausaga a le Ofisa o le Loia Sili 

2017/2018. 

3. P.P.2019/2020 Nu.171, Lipoti a le Komiti o Tulafono Tumau, 

Mataupu tau Faiga Palota, Talosaga ma Tofiga faale-Faavae i le 

P.P.2019/2020 Nu.109, Lipoti a le Komesina o Sulufaiga i le Tulaga 

o Aia Tatau a Tagata Soifua, Iuni 2019. 

4. P.P.2019/2020 Nu.172, Lipoti a le Komiti o Tulafono Tumau, 

Mataupu tau Faiga Palota, Talosaga ma Tofiga Faale-Faavae i le 

P.P.2019/2020 Nu.111, Lipoti a le Ofisa o le Komesina o Faiga 

Palota i le Palota Laititi a le Itumalo Faasaleleaga Nu.2. 

5. P.P.2019/2020 Nu.173, Lipoti a le Komiti o Tulafono Tumau, 

Mataupu tau Faiga Palota, Talosaga ma Tofiga faale-Faavae i le 

P.P.2019/2020 Nu.129, Lipoti a le Komisi o le Toefuataiga o 

Tulafono a Samoa i le Iloiloga o le Tulafono o le Valaau mo le 

Faamalosiau o Faaiuga o Aitalafu 1965, Lipoti Faaiu 23/19. 

6. P.P.2019/2020 Nu.174, Lipoti a le Komiti o tulafono Tumau, 

Mataupu tau Faiga Palota, Talosaga ma Tofiga faale-Faavae i le 

P.P.2019/2020 Nu.130, Lipoti Faaletausaga a le Penisione a le 

Palemene 2019. 

7. P.P.2019/2020 Nu.175, Lipoti a le Komiti o Tulafono Tumau, 

Mataupu tau Faiga Palota, Talosaga ma Tofiga faale-Faavae i le 

P.P.2019/2020 Nu.138, Lipoti Faaletausaga a le Komisi o Galuega a 

le Malo 2018/2019. 

8. P.P.2019/2020 Nu.176, Lipoti a le Komiti o Tulafono Tumau, 

Mataupu tau Faiga Palota, Talosaga ma Tofiga faale-Faavae i le 

P.P.2019/2020 Nu.153, Lipoti Faaletausaga a le Ofisa o le 

Komesina o Faiga Palota 2018/2019. 

9. P.P.2019/2020 Nu.177, Lipoti a le Komiti o Tulafono Tumau, 

Mataupu tau Faiga Palota, Talosaga ma Tofiga faale-Faavae i le 

P.P.2019/2020 Nu.154, Lipoti Faaletausaga a le Ofisa Tausi 

Mavaega a le Malo 2018/2019. 

10. P.P.2019/2020 Nu.179, Lipoti a le Komiti o Tupe Maua ma Tupe 

Totogi i le P.P.2019/2020 Nu.124, Lipoti Faaletausaga a le Faletupe 

Tutotonu o Samoa Iulai 2018/Iuni 2019. 

11. P.P.2019/2020 Nu.180, Lipoti a le Komiti o Tupe Maua ma Tupe 

Totogi i le P.P.2019/2020 Nu.125, Lipoti Faaletausaga a le 

Faalapotopotoga Faavae Tau Fatugao a Samoa 2018/2019. 

12. P.P.2019/2020 Nu.181, Lipoti a le Komiti o Tupe Maua ma Tupe 

Totogi i le P.P.2019/2020 Nu.126, Lipoti Faaletausaga a le 

Faalapotopotoga o Mea tau Fale a Samoa 2019. 

13. P.P.2019/2020 Nu.182, Lipoti a le Komiti o Tupe Maua ma Tupe 

Totogi i le P.P.2019/2020 Nu.127, Lipoti Faaletausaga a le 

Faalapotopotoga o Inisiua tau Soifua a Samoa 2019. 

14. P.P.2019/2020 Nu.183, Lipoti a le Komiti o Tupe Maua ma Tupe 

Totogi i le P.P.2019/2020 Nu.131, Lipoti Faaletausaga a le 

Faaputugatupe mo le Lumanai Manuia o Tagata 2019. 

15. P.P.2019/2020 Nu.184, Lipoti a le Komiti o Tupe Maua ma Tupe 

Totogi i le P.P.2019/2020 Nu.133, Lipoti Faaletausaga a le Falemeli 

o Samoa 2019. 

16. P.P.2019/2020 Nu.185, Lipoti a le Komiti o Tupe Maua ma Tupe 

Totogi i le P.P.2019/2020 Nu.134 & P.P.2019/2020 Nu.135, Lipoti 

Faaletausaga a le Iunivesite Aoao o Samoa 2017/2018 ma le 

2018/2019. 

17. P.P.2019/2020 Nu.186, Lipoti a le Komiti o Tupe Maua ma Tupe 

Totogi i le P.P.2019/2020 Nu.137, Lipoti Faaletausaga a le Faletupe 

o Atinae a Samoa 2019. 

18. P.P.2019/2020 Nu.187, Lipoti a le Komiti o Tupe Maua ma Tupe 

Totogi i le P.P.2019/2020 Nu.139, Lipoti Faaletausaga a le Pulega o 

Tinei Mu ma Faalavelave Tutupu Faafuasei a Samoa 2018/2019. 

19. P.P.2019/2020 Nu.188, Lipoti a le Komiti o Tupe Maua ma Tupe 

Totogi i le P.P.2019/2020 Nu.141, Lipoti Faaletausaga a le Pulega o 

Fale ma Malae Taalo a Samoa 2018/2019. 

20. P.P.2019/2020 Nu.189, Lipoti a le Komiti o Tupe Maua ma Tupe 

Totogi i le P.P.2019/2020 Nu.152, Lipoti Faaletausaga a le 

Matagaluega o Faalapotopotoga a le Malo 2018/2019. 

21. P.P.2019/2020 Nu.190, Lipoti a le Komiti o Tupe Maua ma Tupe 

Totogi i le Faaiuga a le Fono Aoao i le Fonotaga Ianuari e uiga i le 

Sui Usufono o le Itumalo Gagaifomauga Nu.3. 

22. P.P.2019/2020 Nu.191, Lipoti a le Komiti o le Vaega tau le Va 

Fealoai i le Tulafono Tau Faaofi o Teuteuga o le Tulafono o Faiaoga 

2019. 

23. P.P.2019/2020 Nu.192, Lipoti a le Komiti o le Vaega tau le Va 

Fealoai i le P.P.2019/2020 Nu.151, Lipoti Faaletausaga a le 

Matagaluega o Aoga, Taaloga ma Aganuu 2018/2019. 

24. P.P.2019/2020 Nu.193, Lipoti a le Komiti o le Vaega tau le 

Tamaoaiga i le Tulafono Tau Faaofi o Teuteuga o le Tulafono o le 

Faafoega o Lafoga 2019. 

25. P.P.2019/2020 Nu.194, Lipoti a le Komiti o le Vaega tau le 

Tamaoaiga i le P.P.2019/2020 Nu.132, Lipoti Faaletausaga a le 

Matagaluega o Pisinisi, Alamanuia ma Leipa 2019. 

26. P.P.2019/2020 Nu.195, Lipoti a le Komiti o le Vaega tau le 

Tamaoaiga i le P.P.2019/2020 Nu.142, Lipoti Faaletausaga a le 

Matagaluega mo Tupe Maua 2018/2019. 

27. P.P.2019/2020 Nu.196, Lipoti a le Komiti o le Vaega o Atinae 

Eseese i le Tulafono Tau Faaofi o Teuteuga o le Tulafono o Taavale 

Feoai i Ala Tetele 2019. 

 

  FOFOGA FETALAI:  Ua ou manatu o le avanoa lenei ou te tapa ma le 

faaaloalo lau Afioga i le Palemia mo lau saunoaga. 

 

 

SAUNOAGA FAAMINISITA A LE PALEMIA 

Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. 

SAILELE MALIELEGAOI:  Ou te tulai atu i lenei taeao fou lau Afioga i 

le Fofoga Fetalai e momoli atu le faamalo ma le faafetai i le taulaga na e 

siitia i lenei taeao e limataitaiina ai tatou i a tatou galuega. Faamalo foi le 

maleifua mai o le paia o le tatou Maota faapea foi le faafogafoga mai a le 

tatou atunuu, ae a le tapuaiga a Le Ao o le tatou Malo, ua tatou toe aofaga 

potopoto i Tiafau nei i le soalaupulega o nisi o mataupu iloga e taua mo le 

atinae o le tatou atunuu.  

  Ae ou te le i oo atu foi i le vaega tonu sa ou manatu e fia oo i ai sau upu, e 

momoli atu le faamalo i le suiga i lenei foi taeao i le tatou tatalo i le Atua 

ma tatou saofafai, o se aga lea e masani ai tatou, e soalaupule saofafai i 

totonu o le Maota ma tatou tatalo saofafai i totonu o le Maota, se i vagana 

foi ua tatou tutulai i le malae i ni fonotaga, ia na o latou lava o tootoo o le 

aso e tutulai ae saofafai uma lava. O aga ia a le atunuu, ma ou te le iloa po 

o ai na faia ia mea, te i lava ua tatou tutu ma fai tutu a tatou galuega i nisi o 

taimi. O le mea lea ou te momoli atu ai le faamalo i lau Afioga ua tele le 

tatou atunuu e gasegase i aao o lo o tau ave i fafo e togafiti ai ona o lenei 

lava mea o le tutu soo. Ae le gata i lea, o lea faatoa Samoa le tatou 

Palemene i lea foi aga, a o lea foi ua faatoa Samoa le tatou Palemene, o lea 

ua saofafai matai o le atunuu o outou o taitai o nuu ma afioaga uma i 

Samoa, o tootoouli, o tootoosinasina, aua o lea lava ua i o outou tauau 

mamalu faalupe o outou itumalo. Na o le pau foi lenei o le Fono e faalupe 

o le Fonousu lenei a Samoa atoa ua tatou aofaga potopoto ai e lipoipoi 

upufai ma tonufai o le tatou atunuu mo le manuia au i luma. Toe lava la o 

tatou laei Samoa o lea ua faatino i le elei, o le mamanu lea o le siapo sa 

tatou laei ai anamua, ia, ma le tinomasalasala a tamalii ona atoa loa lea o le 

tatou Fono. Lau Afioga i le Fofoga Fetalai, o le a le lagi i lau Afioga, o le a 

avea pea ma maa faamanatu i totonu o le tatou Maota pe a tatou laei loa i le 

tatou laei Samoa ae tuu nei laei a Europa e faapuupuuina ai le soifua o 

taitai o le atunuu, aemaise o lea tatou te agai atu i le taumafanafana. A o 

lenei lava taeao lau Afioga, o lea ua usuia le tatou Fonotaga a o lea o lo o 

vevesi le lalolagi i le faamai oti o le korona vairusi ua aafia ai le lalolagi 

atoa, ese ai ma le misela sa na o Samoa ma nai atunuu sa aafia ai. O le ala 

lea ua faalupe ai o le pandemic po o le patemi i le faa-Samoa. Ma o lea foi 

ua tatou faalogologo ma matau i tapenapenaga ma faiga eseese ua tagofia e 

le lalolagi atoa ina ia vave togafiti ai ona o le matautia o lenei foi ituaiga 

gasegase fai mai nisi, o le vaega lava o le foafoaga a le Atua. 

  O lea foi la o lo o faaauau pea gaoioiga a lo tatou Malo, e ui lava o lea ua 

faafogafoga pea faafogafoga pea le tatou atunuu i lapataiga le uma, 

faifaipea a le Soifua Maloloina, e lapatai atu ai le tatou atunuu ona o lea 

tatou te i le ogatotonu tonu o gaoioiga o le puipuiga. Ma ua tapena foi tatou 

i galuega o togafitiga ona e lua lala e faafeagai pea ma le soifua maloloina 

ma se Malo, o le puipuiga ina ia aua ne i mai se isi, ia ma togafitiga e tatau 

ona fai ina ua mai le tagata, ae taugofie atu ma faigofie le puipuiga nai lo le 

toe tau togafitia. O lea o lo o faagasolo pea a tatou galuega, ma ua agai lava 

i luga le tulaga o le mataituina o i latou o tatou tagata e asiasi maimoa mai 

po o tatou lava tagata e asiasi mai i aiga, e le gata i lena a o lapataiga i o 

tatou tagata e malaga atu i fafo. O le faaeteetega o tatou gaoioiga o lo o fai 

o le taumafai lea e tuuitiitia le militino aua o le militino e faigofie ai ona 

pipisi le faamai, ma o lo o faagasolo pea a tatou puipuiga tetele o lo o 

vaevae i vaega e lua o le malae vaalele faapea foi ma le uafu aua i latou e 

malaga asiasi mai, o i latou ia e ono tauave mai siama ia ma aafia ai o tatou 

tagata. Ma o le taimi e aafia ai tatou, o le taimi lena faigata o le a faafeagai 

ma i tatou, aua o le taumafaiga e faaola le tagata ua aafia e le o se gaoioiga 

e faigofie. O le taua lea o le faaiuga sa fai, lea ou te tau manatua nei po o le 

fa i le lima tausaga talu ai lea na mafua ai i le vaaimamao a le Malo i lena 

taimi, ua tatau ona faatu se tatou falemai i le malae vaalele, e ui lava sa 

vevesi ai le atunuu i lena taimi ma oo lava ina tagofia auupega a i latou e le 

malamalama i fuafuaga mamao a le tatou Malo, o lea ua matua 

malamalama i le taimi lenei le taua o le vaaimamao a le tatou Malo, ma o 

lea foi ua faatino e le Malo e auala atu i le soifua maloloina. E faafetaia ai 

le mataalia ma le vaaimamao foi a le Pulega, le Minisita o le Soifua 

Maloloina ma le Pulega i le mataala i taimi uma, e le o maua foi se 

malologa lelei a i latou, aua o latou lea e pau i ai le galuega tele o le 

mataitu ma o latou foi e ono muamua ona aafia i ni faamai aua o latou lea e 

faia le galuega e ono militino ai i ina ma i latou e aafia i faamai. A o aga 

foi o le tatou atunuu, o lea lava ua tatou masani. I le taimi nei, e le o taofia 

le sau pea sau pea o faasalalauga mo le puipuiga, lea e aofia ai le taumafai 

lea o tatou e tuuitiitia potopotoga, po o le a lava ituaiga potopotoga, po o 

potopotoga o maliu, po o potopotoga o tapuaiga, o le a lava le ituaiga 

potopotoga, a o le itu taua o le tapena o tatou, faamasani.  

  E le gata i lea, a o le tatafi o tatou lima a o le i lotea taumafa. Fai mai 

faasalalauga a le soifua maloloina o le lalolagi, pe silia ma le 60% o faamai 

e afua mai o tatou lima, o lo o lote atu lea mea, lote ane lea mea ma tauave 

siama. Aisea? Aua foi o lima nei e lote ai taumafa ma o le anoano o faamai 

i le lalolagi lenei e afua mai i taumafa, mea tatou te tuua i o tatou fofoga 

ma faaalu atu ai i totonu o tatou tino. Ma o le fofo foi o le tele o faamai, o 

taumafa foi e mafai ona fofo ai, a o mea ia e lotea mea ia, o tatou lima. Ma 

e i ai le agaga maualuga afai e faautagia lapataiga ma faasalalauga e avatu 

e le tatou Malo, e tele lava le fesoasoani. Aisea? O lea ua tapena tatou mo 

le taimi e taunuu mai ai le faamai. E taunuu mai le faamai ua tatou masani i 

mea ia, ona tuuitiitia ai lea o le pipisi. O gaoioiga uma ia e ono faapea ane 

isi, o le a le mea o le a tau fufulu ai fua o tatou lima, o le a le mea o le a 

tatou popole ai i ia mea o lea e le i oo mai le faamai? O tapenapenaga uma 

ia ia faamasani ai tatou, ia oo mai le faamai a ua tatou iloa le mea e tatau 

ona fai. E i ai lava isi e fai mai, se i tatou tatalo i le Atua e malutia ai tatou 

mai faamai, a o lea lava ua uma ona aumai e le Atua le mafaufau e tauala 

mai i ana auauna ua uma ona tapenaina e le Atua ina ia aumai le fofo ia 

tuuitiitia ai tagata o le tatou atunuu e ono aafia, lea tatou te malamalama 

lelei i mea na tutupu i le misela, ma le le faautagia o lapataiga na avatu i le 

soifua maloloina ma le tatou Komiti o Faalavelave Faafuasei, ave a outou 

fanau e fai o latou tui. O le a le mea na tupu? Tatou te o lava ua tatou 

masani ai i le fofo, a o lea ua ese le tulaga lea ua i ai le misela ua sau ma le 

niumonia. 

  I le taimi lenei lau Afioga i le Fofoga Fetalai, o lea ua tatou matau atu ua 

fai ifo i lalo le faamai i le Malo o Saina ma ua agai tagata e amata ona toe 

faigaluega, ae faapefea mai le lautele o le lalolagi lea faatoa oo atu i ai? La 

e agai pea i luga, Niu Sila, Ausetalia, agai pea i luga le aofai o tagata o lo o 

aafia. Aisea? O le eseesega lea o pulega malo. O pulega malo faakomunisi 

e malosi tele le upu, aua a e le usitaia loa le upu, falepuipui loa. A o tatou 

la o Malo faa-Temokarasi e i ai Samoa, e i ai Amerika, Niu Sila, e alu atu 

le lapataiga, ae pule a le tagata ia i lana ia mea e fai, o matou aiatatau 

matou te saoloto ai. A tatou manatua la le tulaga o le eseesega o mea ia, 

ona tatou iloa lea ua tele a le taimi e ono alu ai pea auga o le faamai lenei i 

atunuu Temokarasi. O tatou lea na mua i malae i tapenaga, ae sau faitioga 

mai o tatou malo tu tuaoi, ua fai lava si outou popolevale, panic. Ae na o se 

aso po o le lua, amata loa ona vaai atu o le mala paga le mea, ona faataitai 

mai loa lea i mea ia ua tatou faatinoina. E momoli ai le faafetai i le 

Matagaluega a le Soifua Maloloina ma le Minisita i lo latou mataalia, i le 

le amanaia o i latou le au louulu, i latou o taumafai e pulea mai tua aiga, ae 

fai lava le latou galuega e tusa ai ma le faaaupegaina o i latou e le Atua, e 

tusa ai ma le tomai ua latou maua. 

  Lau Afioga i le Fofoga Fetalai, o lo o matau pea ma le totoa lo tatou 

Malo, ma o lo o fonofono foi le Kapeneta faapea foi ma le Komiti, o le 

Komiti o le lima taumatau lea o le Kapeneta, ma mataitu le tulaga o Uafu. 

Aisea? Ona e fai foi o le faamai, ae lautele foi le vaai i le tulaga o le maua 



 
 

935 

 

pea o taumafa. O lona uiga, e atili maualuga ai ia auala ma metotia eseese e 

faaaogaina ia mafai ona maua pea ia oloa, mo le fofoga taumafa o le 

atunuu, ae ia taofia foi ma le pisia o se isi o i tatou.  

  Lau Afioga i le Fofoga Fetalai, ua manatu ai e matua fautuaina le mamalu 

o lo tatou atunuu, ina ia faautagia lapataiga o lo o alu atu pea alu atu pea, i 

a tatou leitio ma televise, ina ia fesoasoani i a tatou fuafuaga mamao o lo o 

ua faataoto. Ia faatino le tatou galuega, ae le tuna foi le talosaga pea o le 

aufai tatalo ia faatino foi la latou matafaioi o le faanonomanu i le Atua, e 

fiafia foi le Atua e aumai le fesoasoani ae silasila mai, o lea foi tatou te 

taumafai tatou e fai la tatou galuega. Aua o le faatuatua e leai se galuega o 

le faatuatua e mate. 

  Lau Afioga i le Fofoga Fetalai, o le agai atu o le tatou Fonotaga i le 

tagofia o nisi o tulafono, aemaise o le tulafono o le Teuteuina o le tatou 

Faavae. O le Tulafono lenei e na ona ou faamanatu, o le Tulafono lenei e 

afua atu i le vaaimamao ma le tofamamao a le Palemene lenei. E afua mai i 

le uluai Fonotaga sa faia faasamasamanoa, e faamasani ai le Palemene fou, 

i tulaga ma galuega faa-Palemene, o i foi lea na laga ai le tofamamao ia 

outou afioga. E lua lava mea tetele na laga. 

  Muamua o le tatau lea ona aumai mai le faavaa ia upu ia, Faavae i le Atua 

Samoa, e le o se vaega o le Faavae. Ae talu mai le tausaga e 1962, o tatou 

tautau pea na upu, Samoa e Faavae i le Atua, o lea e i totonu o le Faavae o 

le Malo. Ae le o i totonu o se Faavae. O la e taatia i tua o le Faavae, o lea 

na ae ai la outou faatofalaiga, ua tatau ona aumai e taatia i totonu o le fatu 

o le Faavae. O le sao taua lena o le Palemene lenei, ma e avea ma maa 

tulimanu o le Nofoaiga lenei. O lea ua faatino le vaega lena ona totoe ai lea 

o le vaega lona lua, o le amanaia e le Faavae ma a tatou Faigamalo o tu ma 

aga a Samoa o lo o polapuipui pulega mamalu a alii ma faipule a nuu ma 

afioaga. Ae a le mea lea e i totonu o le Faavae, e na o aiatatau a tagata 

taitoatasi, ae le o i ai ni aiatatau a Pulega toatele e pei ona i ai Pulega a Alii 

ma Faipule a Itumalo. O lea la sa afua ai ona fesili pea, fesili pea le atunuu 

lenei i se mataupu ua fai i ai se iuga a alii ma faipule, ae aumai i totonu e 

aafia ai se tagata solitulafono a le nuu, ae aumai i le faamasinoga ae toe tu i 

le faamasinoga ma faiaina ai le itu a alii ma faipule o se nuu. Ona tupu ai 

lea o le fesili. Fai mai foi o le Faavae e faavae i tu ma aga a Samoa a o lea 

e le amanaia e le faamasinoga? O le a le tali? Leaga o le mea lena o lea e 

fai mai ai le Faavae, e le amanaia le pule mamalu a alii ma faipule. E afua i 

le lilifa o le Tulafono i aia a tagata taitoatasi. O le tomai ma le atamai lena 

o lea e faatulafonoina e aumai i fafo, mai o i Peretania tele, lea e faafoe ai 

Malo o le lalolagi, e i lalo o le pulega a le taupulega. O lea la na tasi ai lo 

outou finagalo, ua tatau ona toe teuteu le Faavae ina ia atagia ai a tatou tu 

ma aga a le atunuu. Toe pau la lea o le mea lea o le a tatou alo nei i ai i le 

tatou Tulafono, ona maea ai lea o nei sao taua o le Paeaiga lenei. Ou te 

momoli atu le faafetai i a outou Afioga o tootoo sinasina o itumalo uma o 

Samoa, i le mamao o la outou faatofalaiga, o lea o le a tatou agai atu i ai e 

soalaupule, e soalaupule i le taeao lenei ma aumai i ai la outou tofa. 

  O le agaga maualuga ia te au ma le Kapeneta aemaise o le Vaega 

Faaupufai, o le taumafai e faamaea le tatou galuega lenei i le Paeaiga lenei, 

ona o tatou Tulafono Tumau, o a galuega o totoe e uma loa le Paeaiga e 

soloa i le aufuefue, o le tulaga lena ou te faamanatu atu ai ia te outou o sui 

usufono ua togia i totonu o Komiti nei. Ia tatou galulue ina ia faamaea uma 

a tatou lipoti nei, aemaise o Tulafono nei ina ia mafai ona pasia uma i le 

tatou tauaofiaga lenei. 

  E faaiu se upu i le momoli o le faafetai i le taeao lenei i galuega o lea ua 

taoto i lumamea. E 27 lipoti lea sa faafogafoga mai i ai le mamalu o le 

atunuu, o lo o atagia mai i i galuega o lo o faatino e Ofisa Sili o Pulega o 

Matagaluega o alii ma tamaitai aoaoina o Samoa ua tuu i ai le faatuatuaga, 

e le gata i lea a o lipoti foi a outou Komiti sa galulue e 27 lea ua taoto i le 

Palemene lenei. O lona uiga, mai le Palemene talu ai e tau mai le Palemene 

lenei, ua matua tele le galuega sa faatino, e le gata i Pule Sili o Pulega o 

Matagaluega ae faapea foi a outou afioga o lo o galulue ma tautua i le 

atunuu e ala i Komiti. O le faamaoniga lena o upu a lo tatou Malo, o lo o 

limataitaina i ala manino, good governance, faigamalo lelei e leai se mea e 

faalafi, ia matua tapena uma lipoti ma aumai i luma o le Palemene, aua o 

isi ia auala e faimea piopio ai isi Malo, o le leai o ni lipoti e aumai i le 

Palemene. Ae o le a le mea lea ua tatou matauina, i le tele o nei lipoti e tau 

mai i le 2019, o lea e faagasolo le 2020, o lona uiga ua up to date, e seasea 

ona ausia le tulaga lea i le tele o Malo, aua o lipoti e tau mai lava i le 

tausaga faatoa mavae atu o lea e aumai uma ai lava faamatalaga o mea na 

tutupu, e leai se aoga o se lipoti pe a aumai ua 10 tausaga ua le aoga. Ae o 

le aumai o lipoti e atagia ai mea o lo o faagasolo pea, e faaauupega ai foi 

sui o le Maota lenei, e aumai le latou tuualalo, le latou fautua i le Kapeneta 

o lo o tu i le foe aua le faafoeina o lo tatouMalo. 

  Lau Afioga i le Fofoga Fetalai, o se upu tomua lea o le mafuaaga na ou 

talosaga ai, e fai se lauga faa-Minisita i lenei taeao fou e amata ai la tatou 

galuega ua i lumamea. Soifua ma ia manuia. 

 

  FOFOGA FETALAI:  O lea ua faafofoga le Palemene i le saunoaga 

manino a le Palemia, e faamalamalama ma faapupula nisi o mea o lo o 

faapena ona fetosoai i lagona, i le tapuai mai foi a le atunuu. O lea la ua 

manino le auofala. E tapa ma le faaaloalo, le tuuina mai o se lafo e 

faataatia ai i luga o le Laulau a Fono le Saunoaga Faa-Minisita a le Afioga 

i le Palemia. 

 

  Afioga Hon LAUTAFI FIO SELAFI PURCELL (Minisita mo 

Pisinisi, Alamanuia ma Leipa):  Lau Afioga i le Fofoga Fetalai ou te 

faatu le lafo,   Ina ia faataatia i luga o le Laulau a Fono le Saunoaga Faa-

Minisita a le Afioga i le Palemia. 

 

  Faaluaina e le sui usufono mo Palauli le Falefa. 

 

  Na faamaonia le lafo. 

 

 

LAFO MO LE FAAUI I TUA O TULAFONO TAU FAAOFI 

 

  FOFOGA FETALAI:  Tulai mai lau Afioga i le Minisita mo 

Faamasinoga ma Pulega tau Faamasinoga. 

 

  Afioga Hon FAAOLESA KATOPAU T. AINUU (Minisita mo 

Faamasinoga ma Pulega Tau Faamasinoga):  Lau Afioga i le Fofoga 

Fetalai, ou te faatu le lafo,   Ina ia toe faaui i tua le Tulafono Tau Faaofi o 

Fanua ma Suafa 2019, ona e i ai ni vaega e le i atoatoa ona tapena ma 

faamaea. 

 

  Faaluaina e le Minisita mo Aoga, Taaloga ma Aganuu, Minisita mo 

Fesootaiga, Faamatalaga ma Fesootaiga Vavave Faaneionapo. 

 

  Na faamaonia le lafo. 

 

 

TULAFONO TAU FAAOFI O TEUTEUGA O LE FAAVAE 2020 

– faitauga muamua 

 

  FOFOGA FETAI:  Ou te tapa lau Afioga i le Palemia. 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. 

SAILELE MALIELEGAOI:  Lau Afioga i le Fofoga Fetalai, ou te faatu 

le lafo,   Ina ia faitauina nei le Tulafono Tau Faaofi o Teuteuga o le 

Faavae 2020 i lona faitauga muamua. 

 

  Faaluaina e le Minisita mo Tina ma Tamaitai Atinae o Nuu ma Afioga ma 

Agafesootai ma le Minisita mo Pisinisi ma Alamanuia ma Leipa. 

 

  Na faamaonia le lafo ma faitauina le Tulafono Tau Faaofi o Teuteuga o 

le Faavae 2020 i lona faitauga muamua. 

TULAFONO TAU FAAOFI O LE FAAMASINOGA O 

SOLIGATULAFONO 2020 – faitauga muamua 

 

  FOFOGA FETALAI:  Ou te tapa lau Afioga i le Minisita mo 

Faamasinoga ma Mataupu tau Faamasinoga. 

 

  Afioga Hon FAAOLESA KATOPAU T. AINUU (Minisita mo 

Faamasinoga ma Mataupu tau Faamasinoga):  Lau Afioga i le Fofoga 

Fetalai ou te faatu le lafo,   Ina ia faitauina nei le Tulafono Tau Faaofi o le 

Faamasinoga o Soligatulafono 2020 i lona faitauga muamua. 

 

  Faaluaina e le Minisita o Tupe, Minisita mo Aoga, Taaloga ma Aganuu 

ma le Minisita mo Fesootaiga, Faamatalaga ma Fesootaiga Vavave 

Faaneionapo. 

 

  Na faamaonia le lafo ma faitauina le Tulafono Tau Faaofi o le 

Faamasinoga o Soligatulafono 2020 i lona faitauga muamua. 

 

 

TULAFONO TAU FAAOFI O FANUA MA SUAFA 2020 

– faitauga muamua 

 

  FOFOGA FETALAI:  Ou te tapa lau Afioga i le Minisita mo 

Faamasinoga ma Mataupu tau Faamasinoga. 

 

  Afioga Hon FAAOLESA KATOPAU T. AINUU:  Lau Afioga i le 

Fofoga Fetalai ou te faatu le lafo,   Ina ia faitauina nei le Tulafono Tau 

Faaofi o Fanua ma Suafa 2020 i lona faitauga muamua. 

 

  Faaluaina e le Minisita mo Aoga, Taaloga ma Aganuu, Minisita mo Tupe 

Maua ma le Minisita mo Fesootaiga, Faamatalaga ma Fesootaiga Vavave 

Faaneionapo. 

 

  Na faamaonia le lafo ma faitauina le Tulafono Tau Faaofi o Fanua ma 

Suafa 2020 i lona faitauga muamua. 

 

 

TULAFONO TAU FAAOFI O LE PULEGA O MALOSIAGA 2020 

– faitauga muamua 

  FOFOGA FETALAI:  Ma lou faaaloalo ou te tapa lau Afioga i le 

Minisita o Tupe. 

 

  Afioga Hon SILI EPA TUIOTI (Minisita o Tupe):  Lau Afioga i le 

Fofoga Fetalai ou te faatu le lafo,   Ina ia faitauina nei le Tulafono Tau 

Faaofi o le Pulega o Malosiaga 2020 i lona faitauga muamua. 

 

  Faaluaina e le Minisita mo Tupe Maua ma le Minisita mo Aoga, Taaloga 

ma Aganuu. 

 

  Na faamaonia le lafo ma faitauina le Tulafono Tau Faaofi o le Pulega o 

Malosiaga 2020 i lona faitauga muamua. 

 

 

LAFO MO LE FAATAATIAESE O TULAFONO TUMAU 

 

  FOFOGA FETALAI:  Ou te tapa lau Afioga i le Taitai o le Maota. 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. 

SAILELE MALIELEGAOI:  Lau Afioga i le Fofoga Fetalai ou te faatu 

le lafo,   Ina ia faataatiaese Tulafono Tumau 101(1) ina ia avanoa ai le 

faitauga faalua o Tulafono Tau Faaofi ia sa faitauina muamua i le Aso 

Fono lenei. 

 

  Faaluaina le Minisita mo Pisinisi, Alamanuia ma Leipa ma le Minisita 

mo Tina ma Tamaitai, Atinae o Nuu ma Afioaga ma Agafesootai. 

 

  Na faamaonia le lafo. 

 

 

TULAFONO TAU FAAOFI O TEUTEUGA O LE FAAVAE 2020 

– faitauga faalua 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. 

SAILELE MALIELEGAOI:  Lau Afioga i le Fofoga Fetalai ou te tulai 

atu e faatu le lafo,   Ina ia faitauina nei le Tulafono Tau Faaofi o Teuteuga 

o le Faavae 2020 i lona faitauga faalua ma ou te fia tautala 

faamalamalama i ai. 

 

  Faaluaina e le Minisita mo Pisinisi, Alamanuia ma Leipa ma le Minisita 

mo Tina ma Tamaitai, Atinae o Nuu ma Afioaga ma Agafesootai. 

  FOFOGA FETALAI:  Ia, ua faafofoga le Maota ua avanoa le Palemene 

mo le saunoaga faaamalamalama a le Afioga i le Palemia.  

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. 

SAILELE MALIELEGAOI:  Lau Afioga i le Fofoga Fetalai, o le 

Tulafono tonu lea o lea sa agai i ai se faamatalaga e le i mamao atu, o le 

Teuteuina lea o le Faavae o le Malo Tutoatasi o Samoa 1960. Ma o le sini 

o le Tulafono Tau Faaofi lenei e faamalamalama ai galuega po o tuutuuga 

o galuega e tuuina atu i Ofisa nei e tolu, o le Loia Sili, Matagaluega o 

Faamasinoga ma Tulaga tau Faamasinoga ma le Komisi o le Toefuataiga o 

Tulafono a Samoa latou te iloilo ma toe suesue Tulafono a Samoa, pe 

faapefea ona mafai ona avea le Faamasinoga o Fanua ma Suafa ma itutino 

e tutoatasi mai le Pulega o Faamasinoga ma Mataupu tau le va o tagata ma 

mataupu tau solitulafono i totonu o le aotelega o le tatou Faavae. 

  Ona pau o le auala e faatino ai, o le tuuina o le faatulagaga o Taiala o le 

Faamasinoga o Fanua ma Suafa i totonu o aiaiga o le Faavae o le Malo 

Tutoatasi. Ua taumafai le Tulafono lenei ina ia matua atagia le agaga faa-

Samoa, le agaga faale-atunuu i totonu o le Tulafono Sili lenei a Samoa, le 

Faavae lea, le Tulafono Sili lena e fai fuafua uma i ai Tulafono a Samoa.  

  O lenei la Tulafono Tau Faaofi, e pei o se tali atu lea i le anoano o mau 

luitau i le tele o faiga faafoe faatulafono eseese o se faatulagaga o le 

fefaaaliaiga o manatu ma mafaufauga faaletulafono faatasi ai ma uiga vaaia 

na masani ona taatele i le tele o atunuu na pulea faakolone. O lona uiga, o 

le agaga foi lea sa i ai i le tele o le mau atunuu nei na pulea faakolone, e le 

gata i le Pasefika a o isi foi Malo, o le taumafai lea i le taimi na maua ai o 

latou tutoatasi ina ia atagia foi e latou Tulafono Faavae a latou foi tu ma a 

latou aga ina ia faaaoga ai i totonu o latou Tulafono ia atagia ai. O lona 

uiga, a fai foi la iuga faa-faamasinoga, ia tau i ai se atagia o tu ma aga a le 

atunuu. Ae peitai, o le matau, o le toatele o nei mau atunuu pei e alu alu 

lava le agaga lea o le i ai i totonu o latou Faavae o tu ma aga ona te i lava 

lea ua moloaua ifo ona o lea i mea tuai. 

  O le amataga la o le Paeaiga lenei lea sa ou taua, le Paeaiga lenei Lona 16 

o le Malo o Samoa i le 2016 i le masina o Mati, na auai sui usufono fou na 

filifilia o le Palemene o Samoa i se fonotaga faapitoa, o le fono lea faapitoa 

e faasilasila mai ai galuega e nafa ma le Palemene. E le afaina mo sui tuai 

ua malamalama ae taua tele mo sui usufono fou. O le fonotaga lena na ae ai 

se manatu e toe tomanatunatu sui usufono i a tatou Tulafono, e tatau ona 

faatino gaoioiga talafeagai ina ia atagia ai a tatou tu ma agaifanua, o luitau 

ma tulaga feteenai i le va o Tulafono ia faaneionapo po o Tulafono ia a 

papalagi mai fafo ma tulaga o tatou tu ma tatou agaifanua, sa faapea ona 

faataua. Ma o le fesili na faatulai mai; e mafua i se a ona teuteu le Faavae? 

Ina ia faia ai taiala e faaofi mai e pei o aiatatau a tagata e faatusatusa i a 

tatou tu ma aganuu a Samoa, o le olaga masani lea o tatou tagata, e fua i le 

Tulafono ua faataoto e pulega mamalu a alii ma faipule. I totonu o potu 

faamasino, e fesiligia ai pea le tulaga lea pe laga pea le fesili lenei, ua sili 

ona malosi aiatatau a le tagata e toatasi nai lo faaiuga a le fono a nuu. 

Aisea? E pau lava le tali e aumai, leaga o lea e fai mai le Faavae e faapena 

ona fai. O lona uiga, o le ki ma le tatala o nei mea uma, o le Faavae, e tatau 

loa ona tatou tilotilo i le Faavae. 

  O le tali la i le luitau na filifili ai Samoa e ala i le Tulafono Tau Faaofi 

lenei, le Teuteuga o le Faavae 2020 ma tuuina atu ai le tulaga ia sili atu ona 

amanaia i totonu lava o a tatou Faavae a tatou tu ma tatou agaifanua. O 

lenei la Tulafono Tau Faaofi, Teuteuga o le Faavae 2020 ua faia ina ia 

faatino le agaga lea, ae tumau pea faamanuiaga. O lona uiga, o aiatatau ma 

saolotoga o i ai nei, o lona uiga e tele lava le galuega. Mo sina faataitaiga; 

o feteenaiga e ono tulai mai i le agaga foi lea o le checks and balances of 

power. Ia aua foi le soona faaaogasese le power, ona o lea ua tatou 

malamalama, e tuu loa se tulaga pule i se tagata po o ni nai tagata, 

faaaogasese loa. O le faaeteetega la lena ma le uiga tonu lena o le vaega 

lea, ia aua foi ne i faia na mea ma mea e faaaogasese ai le pule. O lona uiga 

e tatau ona i ai se paleni, ma o le itu lena o lea ua umi ai o soalaupule lenei 

mataupu, e tatau ona i ai se paleni, ina ia le see atu i le lilifa i le toatasi o le 

faataua ma ana aiatatau ae see mai i pulega mamalu a faipule ae 

tofotofoina ai foi mea o pulega sese, pulega soona fai ma solipala ai aia a 

se tagata ua aafia. O lona uiga o nei mea uma ia fai ma le alofa, lea e 

lotolotoi ai le Tulafono Sili a le Atua o le alofa, aua o le alofa e gafatia uma 

ai mea uma pei ona fai mai ai le Aposetolo o Paulo.  

  O le tulaga taua la lena o lea sa matua paso ai le au tusi Tulafono, o lea ua 

5 tausaga a o lea faatoa aumai i inei le Tulafono, o le taumafai e faapaleni 

mea, ia aua foi le tatou naunau i le faaaoga o tatou tu ma aga, ae laaloa ai le 

vaai i aiatatau ia e aumai totonu o le Faavae. O lona uiga ia faatumauina 

pea le fiafia ma le filemu o lea ua i ai suiga, ma le tulaga ia tatou faataitai i 

faamasinoga, o le uluai faamasinoga na faia e le Atua, e tiga lava ona 

silafia e le Atua e sese Atamu ma Eva, ae na ave lava le avanoa e fai ai le 

faamasinoga, e faapena foi la i le faatinoina i totonu e alii ma faipule o le 

power lenei e tatau foi ona ave se avanoa. E pei o manatu na e avatu ai se 

example, ave foi se avanoa i se tagata ua molia, ae le na o le molia mai 

lava e le i faamaonia ae sau loa ma le upu, o le tofa, e pau loa le tofa, e leai 

se isi e toe fesiligia. E tatau ona fesiligia pe tatau le sala o le a fai.  

  Lau Afioga i le Fofoga Fetalai, o le mea lena o lea e puipui ai manatu nei 

i totonu o le Faavae ia tulai mai a ia lava le puipuiga, faaaoga tatau le pule i 

le tulaga o le agai mai i le atoaga o Tulafono e atagia ai a tatou tu ma a 

tatou agaifanua. 

  E i ai le teuteuga lena o lo o i ai foi i totonu o le Fuaiupu Lona 3, e 

teuteuina ai le Faavae mo le siitia o le fuainumera o sui usufono o le 

Palemene, o i latou e mafai ona tofia e Le Ao o le Malo e avea ma 

Minisita. Epei ona silafia ua uma ona ou tolaulauina mai ma faasilasila i le 

lavelave lea ua i ai mataupu faalemalo i nei ona po ma le siitia maualuga o 

le tulaga o Samoa i le vaai mai a atunuu i fafo, ua tele galuega o lo o feagai 

ma le Aiga Kapeneta, ma ua tatau ai ona toe faaopoopo se isi 2 Minisita 

mai le 12 i le 14 e ese ai le Palemia i le faatauaina i le Paeaiga fou. O le ala 

lea ua ala ai ona tuu i le Paeaiga fou ina ne i te i foi ua aumai se mea lelei, 

ae tutu mai foi nisi ma fai mai; o mea lava nei a le HRPP e fai mo latou, e 

leai, ia pe tulai mai se isi le Vaega foi lele a le SIG po o le SSIG i le 

tausaga fou ona omai loa lea aeae ai latou ae tatou saofafai mai i ina ma 

agai mai.  

  Lau Afioga i le Fofoga Fetalai, o le Fuaiupu 6 lea e aiaia ai le suiga o le 

Mataupu 104 o le Faavae - o le faavaeina o le Faamasinoga o Fanua ma 

Suafa ma lana puleaga faa-Faamasinoga e faasino i igoa matai ma fanua 

faaleaganuu. O lona uiga, o le a avea ma Matagaluega fou tutoatasi mai le 

Faamasinoga o Solitulafono. 

  Lau Afioga i le Fofoga Fetalai, e pei o mataupu tetele na lea e i totonu o 

le Tulafono ou te lagona ua malamalama lelei i ai le tatou Maota nei ona o 

le feiloaiga lea na faia ananafi sa faamatala faalua, faatolu, faafa, faalima e 

Ofisa Sili o Matagaluega Tulafono nei. Ou te matua ofo pe a i ai se isi e toe 

fesili, aua o fesili e aumai nei na tali ananafi. O lona uiga ou te le toe tu atu 

e tali se fesili ua uma ona tali ananafi. 

  Lau Afioga i le Fofoga Fetalai, o le fesoasoani atu lena i lenei Tulafono 

faigofie. 

 

  FOFOGA FETALAI:  Malo. Ia, atonu o lea ua tele le toe faaaopoopoga 

a le Afioga i le Palemia, e faaopoopo i le faamalamalamaga a le Ofisa Sili 

o Pulega foi i le aso ananafi. Atonu la e le o toe tele nisi sui usufono e fia 

saunoa i le mataupu lenei aua o lo o lava le silafia ma le malamalama.  

  Ia, se i tuu atu le avanoa i le sui usufono mai Atua le Matua ia Tafua. 

 

  Afioga TAFUA MALUELUE TAFUA (Aleipata Itupa i Lalo):  

Faafetai i lau Afioga i le Fofoga Fetalai ma le paia o le Palemene, ua 

saunoa le Taitai o le atunuu. E leai e puupuu lava si a matou lauga e uiga i 

le mataupu ua i lumamea nei. 

  O le vaega muamua, e momoli atu lau faafetai tele lava mai le taele o lou 

agaga i le Afioga i le Palemia e ona le Tulafono, faafetai lava le tali manao 

faafetai foi le mulimulitai i au saunoaga sa fai i le 2016 aua e le na ma se 

laina o au lava sa ou fesili i le Afioga i le Faamasino Sili, faapea foi ma le 

tulai mai o le Afioga i le Palemia saunoa mai, taatia mai le vaega lea o lea 

o le a liuliu i ai le tofa a le Palemene lenei. E momoli atu ai le agaga 

faafetai. Masalo foi e le te i te i faaigoa oe o le Doctor. Atonu o le vaega 

lea ua faaee foi i ai lau faafomai, ma o lea ua lauiliu foi lota manatu ma 

lota mafaufau i lau Afioga o lou mulimulitai i au saunoaga ma au upu. A o 

le vaega la lea e molimoli atu ai le faafetai ma le faamalo. O lou tulai atu 

lea lau Afioga i le Fofoga Fetalai. 

  Ma nai mea ia e fia faaopoopo atu, e puupuu lava. Faafetai foi i le Ofisa o 

Faamasinoga i le Tamaitai Ofisa Sili o Pulega ma le Matagaluega, ae le 

gata e faapea le Ofisa o le Loia Sili le Afioga ia Lemalu ma Peseta ma le 

mamalu o le Pulega a le Ofisa o le Loia Sili, ae le faaitiitia ai faamulimuli 

lau Afioga Teleiai ma le Matagaluega o le Tulafono Toefuataiga. Malo 

lava faafetai, o lea ua ogatasi le aganuu ma le tatou Tulafono foi lea pei 

ona outou saunoa mai ananafi, o lea lava ua...  

  Ae i ai nai mataupu e anoanoai foi, masalo o le a taatia lea vaega e le oo i 

ai sau lauga. Na pau lava lau lauga o le agaga o le faafetai ma toe faaluaina 

lau tala lea na fai atu ananafi. Samoa is a unique country. Ioe. E ese lava 

tatou i le tele o atunuu o le Pasefika. O le ala foi le faafetai o lea ua i ai le 

tofa e faaatili ai ona tutoatasi tatou ma faamuamua tatou i le Pasefika ona o 

tatou tu ma aga, o aga tausili. E i ai le alagaupu foi lea, “E iloa le Samoa i 

la tu, o lana savali ma lana tautala, o tu ma aga e masani ai le atunuu.” O 

lea la e momoli atu ai le agaga faafetai i le ona le Tulafono ona o tulaga ia, 

ma ua manino foi o le va o tagata e le tutusa uma tagata, e i ai le au faitio. 

E i ai le alagaupu foi lele, “E i ai le au faitau lauulu, e i ai foi le au matau 

lauulu.” E matau e le isi le upu a le isi, e faauiga foi e le isi le uiga o le isi. 

O le agaga lea o lau fika atu i le paleni lea e saunoa mai ai le Palemia, a 

paleni e manaia foi le paleni, aua o lea na ou faitau i le faaiuga o le 1900 o 

le matou aiga i le suafa lea ou te matai ai. 

  Na ou faitau i le faaiuga o le 1899 i le taimi o Siamani, o le manino ia o 

faaiuga. A o nei foi faaiuga na fai e le Kovana Solofa Siamani, e pei e 

agaga foi lele e lilifa, na lua ai matai o le matou aiga i le 1900 e oo mai i le 

1907. O le mea la lena e ese le lilifa o lou mafaufau i le Tulafono lenei, ona 

e tele le aafiaga e le na o au, ae tele aiga Samoa sa i ai i le tulaga lea. O 

faamaumauga la sa ou faitau ai i le 1900 ma le 1899, e le gata i le faatauina 

faamalosi o fanua, ave faamalosi o eleele, ae faapea foi ma matai o aiga, ua 

pule lava latou, pe fai mai o Pai ma Lafai o le a faamatai, ae leai se 

soalaupulega e masani ai tatou i tu ma aga. Omai foi latou samania uma 

alii taua o alii taitasi i le 1900 ma ona tupu, 1932 ea po o le 1924, ua oo 

mai i Mulinuu fai ai le Palemene muamua, o la e i ai le ata o si a matou 

toeaina i le 3 tupulaga i tua atu sa ou matamata ai. E faapena foi ina ua 

omai Niu Sila tauave le mea sa tauave e Siamani, o le mea lava lea. E pei 

ua gaoioi faa-kolone le faiga o tatou i lena vaitaimi, ae faafetai o lea ua 

amata ona atamamai si o tatou atunuu, tulou. E le i faapea e le i atamamai 

tuaa ua mavae, ae ese le taua o lenei Tulafono. Faafetai ua lagolagoina 

malosi, ona o le agaga lea ua faataua le pulega faanuu ma le pulega o agaga 

o tagata toatele i lo le tagata e toatasi lea e sau i le Faavae.  

 

  FOFOGA FETALAI:  Malo faafetai. 

  Afioga TAFUA MALUELUE TAFUA:  Ioe, o le mea lena lau Afioga, e 

faamalo atu. Ou te le oo tele i isi vaega ia o le suiga o Minisita ma le vaega 

lea aua o tulaga masani lava i mea faapea, e siisii lava tausaga siisii le tau, 

e faapena foi ona siisii i luga le tatou Malo. Afai o lea ua tatou oo i le 

200,000 tagata lea ua i ai, ua tatau foi ona faapena ona siisii tofi faipule ma 

tofi Minisita. Ia o le tala lea, ae faafetai mo lenei taeao fou, faafetai foi i 

lou alaala i lalo ae fai le tatou tatalo. O au foi ua ou fia nofo i lalo ma ou 

lauga atu, ae ne i te i ua e faatonu au ou te tu i luga ona le manuia lea, ae 

pei o le mea lena... faafetai mo lenei taeao fou, molimoli mai lou soifua ma 

sou ola, ia o lena lava e te malosi. Ae na pau le mea lea e sui i lau vaai, o 

lau soesa lea e asoa mai pei ua fou i lau vaai. Ua e toeaina, masalo e tatau 

ona faaigoa oe ia Aperaamo, ae faafetai i lau Afioga i le Fofoga Fetalai, 

faafetai i le Palemia ma le Kapeneta. 

  Ae faaiu atu ai se tala i lau Afioga i le Tamaitai Minisita mo le Soifua 

Maloloina. Faafetai mo le tou pulega, o lea na saunoa le Palemia i le tulaga 

lea o le tatou faamai. Na pau lava le mea na ou sau, o lea lava e tiga lou 

taliga lea na tuu i ai le mea i totonu e fua ai le fiva, pe i ai se isi mea e ono 

fua ai le fiva, ae o le manaia ia. O le isi mea na ou matauina, se pei ua ou 

sau i se isi paneta ina ua ou land mai i Samoa, e tofu uma tagata ma mask 

foi ia e fai ma mea o totini lima, ua pei matou o ni tagata lepela ua omai ua 

ese le faiga o matou. E ui i lea, manaia le pulega, faafetai le tapenapena, 

faafetai le manatu i le atunuu. Ma o le isi lea mea na ona faaopoopo atu ai i 

lenei taimi o maua si ou avanoa. Manaia pe a auala foi i pulenuu, sa 

faasalalau foi e le matou pulenuu i le aso Gafua i le aso Toonai na tea nei 

le taua o le puipuiga o faalapotopotoga foi nei, ua tatau foi ona taofi nei 

mea o fono a nuu ma mea faapena, aua le soona faia, ae fai na o campaign 

a le faipule ia mo lana palota. Ia manuia le aso. 

 

  FOFOGA FETALAI:  Tulai mai le sui usufono mo Gagaifomauga Nu.3. 

 

  Susuga Hon LAAULI POLATAIVAO LEUATEA (Gagaifomauga 

Nu.3):  Lau Afioga i le Fofoga Fetalai, faafetai tele i lau Afioga i le avanoa 

foi o lenei itumalo i le faatulai mai foi o lenei Tulafono taua i le tatou 

Maota i lenei taeao. O nai ou lagona o le Tulafono Faavae e le o se 

Tulafono e faataetaealuga ai se manatu ma se lagona, leaga o le Tulafono e 

fulifuli faalaau mamafa i ai le tofa ma le faautaga a le Maota Fono lenei, 

ona ou te tu pea i le too ma tepa i le ata i le mafuaaga ma le taimi na 

amataina ai ona matimati le Faavae o le tatou atunuu. O lou lagona vaivai e 

le i faigofie lau Afioga i le Fofoga Fetalai ona e le i soalaupuleina i se aso 

se tasi, peitai, faafetai i le Atua ua tatou vaai tino i le galuega sa fau ao fau 

po e tatou matua. 

  O le agaga maualuga, ona e le manatu faatauvaa ona sa i ai foi sui o lenei 

itumalo, o le Afioga ia Leasi Avaula, le Afioga ia Polataivao Luni ma le 

Afioga ia Une Sofai. O sui na o le itumalo lenei sa auai i le soalaupuleina o 

le Faavae lenei o le Malo o Samoa. E manatu ai e le mama i le sui usufono 

lenei taimi uma e tulai mai ai suiga o le Faavae. 

  Ou te manatu o lea ua folasia le saunoaga a le Afioga i le Palemia tatou te 

manatunatu i ai i suiga ma mea uma ua tatou vaavaai i ai i le tatou atunuu 

aemaise ai foi tu ma aga ma amioga ua tatou i ai i lenei vaitau talu mai le 

uluai taimi na fauina ai le Faavae e oo mai i le aso. 

  O le tulaga i le va fealoaloai o le Faamasinoga lau Afioga, o se agaga 

faafetai ona o le saunoaga manino ina ia maioio lelei le tulaga o le 

Faamasinoga Maualuga, Soligatulafono ma le Faamasinoga lenei o Fanua 

ma Suafa. Ou te manatu e le i pogisa i le vaai a latou o le Malo Aufaatasi 

na latou omai e tusi le Tulafono ona e i ai le ao faamalumalu sa i luga o le 

tusiga o Tulafono o le pule mamalu a alii ma faipule ma le atunuu, o ona 

suafa ma ona eleele, o lona tofi lea. Ma e manatu o i lea sa faamautu ai le 

Faamasinoga lea e i ai nei, o le Faamasinoga o Fanua ma Suafa. 

  O le ala lea lau Afioga e faamalulu atu ona o lou le auai ananafi i le tatou 

de-briefing ona sa ou i ila foi e tau puipui foi suafa o aiga o isi ou itu 

taulagi o lo o faapena ona fai ai au ma tausimea i le taimi lenei. Ae ua ou 

vaai ma le agaga faafetai leaga o tatou uma lava e tatou te agai lava i le 

Faamasinoga lea, e leai se isi o le Maota Fono lenei e le afio i ila, ona o le 

a? O le puipuiga o meatotino a aiga, e le gata i suafa, a o fanua, ua tauau ai 

ina tafefea pulu i vai ma oo ai ina faoa measina a nisi o aiga ona o le tulaga 

o feeseeseaiga o manatu ma lagona, aemaise le faatinoga o le pule a i latou 

o lo o faatonutonuina faaiuga fai. 

  O lea ou te manatu ai, faafetai i le Atua ua tulai mai lenei mataupu ina ia 

manino. Na pau lava lea o lau tautaulemau lau Afioga i le Fofoga Fetalai, 

ia i ai pea le tulaga lea na saunoa i ai le Afioga i le Palemia, ia aapa pea le 

malosi o le Tulafono ina ia puipuia ai le aiatatau e le gata i le aiatatau a le 

pule mamalu a alii ma faipule, a o le aiatatau a le tagata e toatasi. O se 

faataitaiga lau Afioga; na ou oo i le aafiaga o le mea o le mu o le foaga i se 

tasi foi o auaiga i le isi ou itu taulagi, na efuefu mea uma lau Afioga i le 

Fofoga Fetalai. Na matua matou oo i le tulaga toe lava o se faitotoa ulufale 

loa i le maliu. Peitai lau Afioga i le Fofoga Fetalai, na onosai mea uma ona 

o le alofa o le Alii, ae na sulufai i le Faamasinoga o Soligatulafono ina ua 

le malu le Faamasinoga o Fanua ma Suafa ua fai uiga faamalosi e nisi foi, e 

le o le atunuu atoa, a ua faaaoga ai le malosiaga lenei e soli ai tuaoi o le 

aiatatau a le tagata e toatasi ma le faaaogaina o le pule mamalu a alii ma 

faipule. Ae faafetai o lea ua ou maua o le a faamamalu pea le tatou tu ma le 

aganuu faa-Samoa ia amanaia le pule mamalu a alii ma faipule ona o le 

malu lena o le atunuu. A ia tosi foi le laina e i ai le aiatatau e puipui ai foi  

ia fealofani le ogatotonu e soalaupule ai le nofo lelei ma le nofo filemu. O 

le agaga faafetai lena. 

  O le isi aiaiga lea lau Afioga i le Fofoga Fetalai, o le avea o eleele e le 

Malo o mea e ufitia e le sami. O lea ua leva ona i totonu o le tatou Faavae. 

Na pau lava o lea, ia i ai pea le va fealoaloai ma le va tapuia ma le pule 

mamalu a alii ma faipule, ia oo pea le tulaga o le soalaupule ma talanoa i le 

tulaga aloaia, o latou ia o tausimea, o tagata nei o lo o vaavaaia le matafaga 

ma le ogasami ma mea uma ma le leoleoina i aso uma, a ia i ai se mea a 

finagalo le Malo o la e i ai ala o mea e soalaupule ai ma taupule se atinae 

po o le a lava se mea e fai. 

  O le tulaga lea i le faaopoopoina o Minisita o le Kapeneta, lau Afioga i le 

Fofoga Fetalai, e avatu ai foi se lagona. Ou te taofi o lo o i ina pea i lau 

Afioga i le Palemia ma le Kapeneta le malosiaga e mafai ai ona sui so o se 

mea. Na pau lava lea o lau tuualalo ona o le vaavaai ma le silasila mamao i 

le gafataulimaina o suiga nei. E le i mamao ona tatou faaitiitia i lalo tatou 

Board Members, o tagata nei o le aufaigaluega a le Malo e galulue e faia 

galuega ma atinae. O le Kapeneta ma le Palemia, o luga i le aufai tonu ma 

le aufai faaiuga. Ae i lou lagona, e sili atu le faatoatele o le aufaigaluega 

nai lo le aufai faaiuga ma le aufai tonu. Afai e gafataulimaina i le taimi 

lenei, ia, o lena e i ina le tofa ma le faautautaga. A o lau mau, o lenei lava 

tatou te auau maa ona o le mativa lau Afioga i le Fofoga Fetalai. E tatou te 

silasila mamao o lea tatou te i ai i le vaitau, o lea foi ua tatou taunuu i le 

tulaga o faamai ma mea eseese ua tulai mai, ia ave i ai le tatou faamuamua 

i tupe faaalu ma tupe e tatau ona tatou i ai. A o tofiga lau Afioga i le 

Fofoga Fetalai, ou te taofi, a e silasila nei i le Maota lenei, ua uma ona 

faatulaga e le tatou Palemene ma le tatou Maota, o le itu lea, o le itu a le 

Malo. O le itu lea, o le itu latou te faia le fautuaga agai i le Malo. Afai la ae 

tulai mai le suiga fou lenei, o lona uiga, o le a aveese isi nofoa ia e lua ae 

faaopoopo mai le tulaga a le Kapeneta ma le Malo i le itu lenei. O lau lea 

matau.  

  O tulaga faa-Temokarasi i le vaitau lenei, ua agai Westminister System 

latou te matau, o le mea lenei o le sustainable Government, o le vaaiga 

matagofie lena i le vaai mai fafo, o se faigamalo tumau, o se faigamalo e 

agai i ai latou faiga faapea a tumau se Malo, sustainable Government, is 

a good image for the Nation. O se agai e lelei lena mo le silasila a se vaai 

mai fafo a tatou Malo tetele ma latou. Stable Government. Peitai, e le 

tutusa ai taimi. A fai nei la o lea o le a tatou agai e faatulaga le stable 

Government, ae tulai mai se faigamalo faa-komunisi, ona alofa lea i le 

atunuu.... 

 

  FOFOGA FETALAI:  Malie le sui usufono mo Gagaifomauga Nu.3 se i 

tulai mai le Malo. 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, leai na o le fesoasoani atu i le sui usufono. Taatia maia le galuega a 

le Palemia ma le Kapeneta. Sa e i totonu foi o le Kapeneta, na 100% lau 

gaoioi?  

  Lau Afioga i le Fofoga Fetalai, ou te le fia talanoa i ia mea, a o lea e 

manino le avatuga o le mataupu. E leai lava se mea fou o saunoa i ai le sui 

usufono. E pei lava o le ao i le vaai a au ma le Kapeneta mea ia, e 

faaumiumi ai le tatou taimi. A o le mea la lea o le tiai o le Fono ona sau ai 

lea faaumiumi le tatou Fono i le taeao lenei ae leai lava se mea fou o 

aumaia. 

 

  FOFOGA FETALAI:  Malo. Ou te faamalulu atu i le sui usufono mo 

Gagaifomauga Nu.3, e  matau atu foi e le Nofoa, e leai o nai mea... se o 

mea laiti mea na e te aumaia... o mea foi ie a uma ona fai ona faatoa o loa 

lea e fai le umukuka ma mea faapena, vaai pe fia ipu la e i ai ina ia 

faafetaui mo malo. Ae malie, ona o lea sa tatou le faatasi, pei a tatou toe o 

e toe alo le ogasami lea sa tatau ona i ai ananafi, ae ui i lea, leaga o lea sa e 

tuatuagia. Ia e tonu a au, ae ou te manatu, aua e le mama le tulai atu o le 

Malo e faamanino ma tali nisi o fuaitau e laga e lau Afioga, ae o le 

fesoasoani atu lena a le Nofoa. 

  Ae leaga o lea ua tatou taunuu i le malologa... 

 

  Susuga Hon LAAULI POLATAIVAO LEUATEA:  Faafetai. Lau 

Afioga i le Fofoga Fetalai, e leai lava se agaga e faataumatatao i lau 

Afioga. Ua uma lou lagona Toleafoa, pei lava ona ou talosaga atu ananafi, 

ia ou te le i i ai ona o nisi o fuafuaga, ae o le tatou faaaliga o manatu, e fai i 

inei, o i inei i le Maota e sasaa ai le tofa. Ae pei ona ou tautaulemau i le 

finagalo o le Afioga i le Palemia, na o matou manatu e folavale ma lafo 

atu, ae pei ona ou fai atu, e le o mea uma e tapena e le Malo e sao ma 

atoatoa. Se mau mea o lo o taumafai nei. O le ala lena o lou tuualalo atu, 

aua e le fai mo tatou. E le fai mo tatou. O le ala lea o lou fai atu lau Afioga, 

leaga o i inei e sasaa ai le tofa a lou itumalo. Ma le agaga faaaloalo. 

 

  FOFOGA FETALAI:  Malie le sui usufono o lo o tulai mai le Palemia. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  O le ala lea o lou tulai 

atu ona o lea e saunoa pea le sui usufono, ae sa i totonu o le Kapeneta ma 

aafia ai i faiga tonu. O le ala lena o lea ou te talanoa atu ai, ma e tatau ona 

malamalama. Afai e le i malamalama, o le faapopolega lena.  

  FOFOGA FETALAI:  Malo faafetai. Leai o lea ua... 

 

  Susuga Hon LAAULI POLATAIVAO LEUATEA:  Faafetai mo lou 

avanoa lau Afioga i le Fofoga Fetalai, ua iu le upu a lenei itumalo. Ia 

manuia le lauiliuina o nai ou manatu e avatu, aua a tua ma ni a, a o lena ua 

oo atu le tuualalo. Ia manuia le faafofoga a Samoa i lenei aso. 

 

  FOFOGA FETALAI:  Malo faafetai. Ia e faamalulu atu foi i lau Afioga 

i le sui usufono, o le sui usufono foi sa seei foi, e le gata i le nofoa o le 

Fofoga Fetalai i le taitaiga o le Fono, ae faapea foi le nofoa o le Kapeneta. 

O le mea la lea, e i ai le manatu e faapena lagona, o le mea sili o lea ua 

faaalia lou finagalo, aua foi le avea le naunau ta e fai ma auala e oia ai foi 

le finagalo o le Malo i se isi itu. O le ala lena o le matou tautaulemau atu e 

tusa ai o lou finagalo, ae afai o lea, ia malo faafetai. E faapena lava le uta a 

le poto e fetuutuunai. O le mea la lea, e le tau fautuaina e le matapia le 

manaia, leaga o lau Afioga Laauli ua leai lava se vailiu o le Palemene e te 

le i seei ai ona o le tautuaina o le Palemene ma le tapuaiga a Samoa. 

  O le mea la lea, ona ua tatou toai taunuu i le tatou malologa masani, o le a 

faataatiaese Galuega a le Fono mo lana malologa. 

 

 

  Na faataatiaese Galuega a le Fono Aoao Faitulafono mo lana malologa 

masani i le itula e 10:50 i le taeao ma toe amatalia i le itula e 11:37. 

 

 

  FOFOGA FETALAI:  Ou te faasilasila atu ua toe amatalia Taualumaga 

ma Galuega a le Fono Aoao Faitulafono. Ou te manatu ua faaopoopo le 

malosi i sui usufono mamalu o le Palemene e faaauau ai le tatou galuega. 

  E faia le malologa ua maea ona saunoa le sui usufono mo Gagaifomauga 

Nu.3, ma o lea ou te tapa se isi sui usufono e tulai mai e saunoa. 

  Malie le sui usufono mo Salega Sasae se i tuu atu muamua le avanoa i le 

sui usufono mo Anoamaa Sisifo. Tulai maia lau Tofa i le Matua Lauofo. 

 

  Tofa Hon LAUOFO FONOTOE NUAFESILI PIERRE LAUOFO 

(Anoamaa Sisifo):  Faafetai i lau Afioga i le Fofoga Fetalai ua maua se 

avanoa o lenei foi itumalo. Faafetai foi o lea ua sao i alo le taumafataga foi 

ma le taligasua a le Maota, ua maua foi se faasiliga malosi o Afioga i sui 

usufono mamalu, e faapea foi Ofisa Sili o Pulega ma le aufaigaluega. 

  Ia ua tea foi i lagi le fetu tai matagi i le taeao ua sola i le taulaga sa siitia e 

lau Afioga aua foi le tatou va tapuia ma le tatou Matai Sili oi le Lagi. 

  A ua ou tulai ma le agaga faaaloalo e fia fai foi se sao puupuu e tusa ai ma 

le Teuteuga o le Faavae e pei ona faataoto mai e le Afioga i le Palemia, le 

Taitai o le Maota. E lagolagoina e lou sui usufono le Tulafono lenei lau 

Afioga ona o mafuaaga nei lau Afioga i le Fofoga Fetalai, o le toe 

faatulagaina o vaega eseese o le Faamasinoga, o le Faamasinoga Maualuga 

ma le Faamasinoga o Apili. Ma o se agaga fiafia pe a matau foi ma silasila 

i lenei vaitau ua tatou i ai i le faaaogaina lea o tamalii ma tamaitai Samoa 

agavaa i le tulaga i Tulafono, o latou foi o ni loia sa galulue faaloia ua tofia 

e seei i tatou Faamasinoga. E amata mai lava i le Faamasinoga Faaitumalo 

faapea le Faamasinoga Maualuga, o lea la ua aumai i le Tulafono Toe 

Teuteu lenei o le Tulafono Faavae o le a maua foi le avanoa o latou e seei 

ai i le Faamasinoga Apili po o le Court of Appeal o le tatou atunuu. Ua tele 

tausaga o taumafai mai, ona a matau foi i tua lou sui usufono, mai lava i ia 

vaitaimi e le i tele tele ni tatou alo ma fanau Samoa ua aoaoina ma pasia i 

mea o tulaga faaloia, aua o lea ou te tau manatua, e oo foi i le taimi na ou 

amata ai ona ou galue faaloia i le atunuu, o tatou Faamasinoga ia 

Soligatulafono, Faamasinoga Maualalo sa taua o le Magistrate Court i na 

vaitau, sa Faamasino ai ni tamalii o alii papalagi i le tele o tausaga, mai 

lava i le Tutoatasi o lo tatou Malo i le 1962. E oo foi la i le Faamasinoga 

Maualuga po o le Supreme Court, o Faamasino Sili mai le tele o tausaga, o 

Faamasino Sili uma lava a le tatou atunuu, o tamalii papalagi mai Niu Sila. 

A oo foi la ina ave lau apili i luga i le Faamasinoga Apili po o le Court of 

Appeal, e saofai ai foi, o tamalii papalagi uma e toatolu, o le toatele lava 

mai Niu Sila, o le tele o taimi o latou mai Niu Sila. O lona uiga, o ia vaitau 

ua tea atu, na o alii papalagi sa nofoia tatou Faamasinoga ma avea ma tatou 

Faamasino i tatou Faamasinoga Faaitumalo ma Faamasinoga Maualuga ma 

Faamasinoga Apili. Nei la, ua oo mai i lenei vaitau ua tatou i ai o lea ua 

Samoa uma o alii ma tamaitai Samoa uma tatou Faamasino i faamasinoga 

uma. O lea la ua matau atu foi, ua maua foi le avanoa i le court of appeal 

mo tamalii po o ni tamaitai foi o le tatou atunuu, sa avea ma Faamasino i le 

faamasinoga maualuga, e seei ai i latou i le court of appeal. O le suiga tele 

lea, o lea ua matauina e au. Ma o se suiga lelei, i lou la talitonuga ou te 

faaupuina i se tulaga ua mature le jurisprudence o le atunuu, aua o lea ua 

seei o tatou tamalii ma tamaitai Samoa agavaa, po o tofiga nei o Faamasino 

o le Faamasinoga i tatou faamasinoga nei. Ma ua tagofia foi e i latou ma fai 

faaiuga, e talafeagai mo tatou i Samoa nei, e talafeagai lava mo tatou. O 

lona uiga o faaiuga e fetaui mo tatou local circumstances, o se faaupuga 

faapea. O se lagona fiafia lea i lou sui usufono, ua tele tausaga o galulue 

mai le Afioga i le Faamasino sili lea ua malolo litaea atu nei, le afioga ia 

Patu faapea foi le afioga ia Lesatele, pei o laua ia i le tele o tausaga o 

taumafai mai, sa asaina mai le tulaga lea, o lea ua oo i le tulaga retired, 

atonu tasi ia o tamalii o le atunuu ua agavaa mo tatou court of appeal. E 

moni lava sa i ai nai taimi foi ia, e i ai isi faamasinoga o court of appeal i 

tausaga ua tea sa maua ai avanoa a Afioga i Faamasino Samoa ia e taitasi, 

tailua avanoa sa saofafai ai i luga i le faamasinoga lea. A o le taimi lenei e 

pei e foliga mai, i lau vaai atu i le teuteuga, o lea o le a tagofia e tatou a 

tatou mataupu. 

  E faapea foi la le faamasinoga o Fanua ma Suafa i lau matau i le teuteuga 

ua faataatia mai. I le tulaga o i ai nei le faamasinoga o Fanua ma Suafa e 

lua ona vaega, o le faamasinoga o uluai suesuega, ma vaega o apili. O lea 

la ua faataoto mai o le a maioio lava faamasinoga e tolu. O le faamasinoga 

o uluai suesuega ma le faamasinoga maualuga ma le faamasinoga toe Iloilo 

po o le review. O lea foi la ua matau atu, i agavaa ia o Alii Faamasino ma 

Tamaitai Faamasino o le a latou seei i luga o nei faamasinoga, o lea ua 

matau atu, e manaomia foi le agavaa faaloia faatasi ai ma agavaa faale-

aganuu. 

  Ona manatu lea o lou sui usufono, ua i ai i i le atoaga o agavaa manaomia, 

ona talitonu lea o le a tele se suiga lelei mo le agai i luma o le a tulai mai, i 

faamasinoga nei. O lou lea talitonuga ma lau vaavaai atu i ai lau afioga i 

lenei tulafono toe teuteu, e oo foi i isi agavaa o Afioga i Faamasino o le a 

tofia, i faamasinoga ia o solitulafono ma le va o tagata po o civil courts 

faapea foi le faamasinoga o Fanua ma Suafa. Ua sii foi i luga le tausaga, a 

agavaa ai i latou ia o lo o umia faailoga loia. O le taimi nei e 8 tausaga ua e 

agavaa, faatasi ai ma le vaitaimi sa e galue ai. A o lea ua matau atu, ua 15 

tausaga lea ua sii i ai, ua matuai 100% ia fuafuaga i lau matau ma lau 

vaavaai. E tele taimi e galue ai, ma ua tele foi alo ma fanau a le atunuu ua 

agavaa i galuega faaloia ma ua avea i latou ma loia pasi o le atunuu. O le 

tulaga lea lau Afioga i le Fofoga Fetalai, e fia faamauina ai se lagona i 

lenei foi tulafono taua. Aua o le mea la lea ua tulai mai i lau vaai, o le a fai 

a tatou faaiuga, e maua ai se lagona o tatou lava ia i Samoa e talafeagai ma 

o tatou manaoga i Samoa nei. 

  A o avanoa mo nisi Minisita se toa lua, e momoli atu le faafetai. Ailoga e 

i ai se sui usufono e tetee i lea vaega o le tatou tulafono. E pau lava lea lau 

afioga i le Palemia, sa ou manatu e tau faasoa atu galuega a Minisita i nai 

Minisita Lagolago, na i le toe faaopoopo o ia Minisita e lua. Sa o matou 

talatalanoa fai mai, e leai lava ni latou galuega e faia. E a pe a faasoa 

galuega a Minisita i tua, ae tuu ia na Minisita e lua, ae ui i lea, e manaia 

foi, tatou o ai i lena. 

  Ia manuia le Fono. 

 

  FOFOGA FETALAI:  Se i tulai mai le sui usufono mo Salega Sasae.  

 

  Tofa OLO FITI AFOA VAAI:  Lau Afioga i le Fofoga Fetalai, 

 

  FOFOGA FETALAI:  Se i maea le sui usufono mo Salega Sasae ona 

tuu atu lea o le avanoa Lealailepule. 

  Tofa Lealailepule Rimoni Aiafi (Faleata Sisifo):  Leai o lea na ou fia 

tali atu i le isi Minisita Lagolago lea na saunoa mai o, ae le afaina lau 

Afioga.… 

 

  Tofa OLO FITI AFOA VAAI:  Faafetai i lau Afioga i le Fofoga Fetalai, 

avea lenei avanoa e faatalofa atu i lau Afioga faapea foi le paia ma le 

mamalu o le tatou Palemene nei, o Ofisa Sili o Pulega o Matagaluega 

eseese o le tatou Malo. E faapena foi ona faatalofa atu i le tapuaiga 

mamalu a si o tatou atunuu i ona itu faalupe. 

  E le umi foi so matou lagona, a na faapea o le mea lava lea tatou te vevesi 

ai nei, i manatu e fai i tatou pre-sitting ma fonotaga a Komiti ma i, a na 

faapea tatou te mulimulitai i ai i tatou fono na, ailoga e toe i ai se sui 

usufono e toe lauga pe toe umi sana lauga i totonu o le Maota, ma le mea o 

lo o atugalu ai lou finagalo. E pei o mea na, aua o lea na tatou malaga atu 

foi i isi Palemene, o le mea lava lena e fai, o le live o fonotaga a Komiti e 

tuuitiitia ai totonu o le Palemene. Ae ui i lea e faataatia atu faapena i lau 

Afioga i le Fofoga Fetalai. 

  Lau Afioga o se matou tala i le suiga o le Faavae, e lua ni mataupu ia e i 

ai, i le suiga o le Kapeneta, faapea foi se suiga i le Faamasinoga o Fanua 

ma Suafa. O lau tilotilo, e moni e laiti fuaiupu ia e aumai ai nai suiga, ao le 

aotelega ma le tulaga o mea o le a sui, e fai si tele, e fai foi si ogaoga i se 

isi itu.  

  Sa i ai le manatu tatou te mulimulitai pea i le 90 aso pe a oo ina tagofia le 

suiga o le Faavae, ina ia mautu lelei o matou manatu ma finagalo o sui 

usufono, ona o le Faavae e le faigofie ona sui, seivagana le 2/3 e pei ona 

silafia. Ae ui i lea, e talia foi e ui e le i lava le tapenaga i i, ae o le a avatu 

pea nai motugaafa a lenei itumalo. O le vaega lea o le Lands & Title, o au 

lea e le o mautinoa, o le 2018 na aumai ai le isi Tulafono. O le 2019, 2020 

a o lea ua toe sui atoa i le 2020. E i ai le manatu lau Afioga i le Fofoga 

Fetalai, o le mea lea o le faatopelau ma le fai mea le mautonu ua mafua ai 

ituaiga mea faapea. Ae na ona faataatia atu faapena lau afioga, ina ia 

tapenapena foi i ai nisi tulafono e ono oo i le tulaga faapea. O ananafi na 

saunoa ai…. 

 

  FOFOGA FETALAI:  Malie le sui usufono se i tulai mai le Palemia. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Masalo na misi atoa i le 

faafogafoga a le sui usufono lau faamalamalamaga i le taeao nei. A o lea 

foi ou te manatua e le i auai i le Fonotaga lea sa fai, sa laga muamua ai le 

mataupu lenei. O le uma o le Fonotaga lena i le 5 i le 4 tausaga talu ai, na 

ona uma lava o le Fonotaga, a ua o mai loa, ave loa ma le faatonuga, e 

tapena le… i luga o le malamalamaaga ia te au, o le mea lea ua tasi 



 
 

952 

 

moemoe i ai finagalo fulisia o le Palemene i le Fono lea sa ou taua. O lea 

ou te manatua e le i auai le sui usufono. O le tapenaga la o lea ua agai i le 5 

tausaga, e le se mea la na faatopelau, o le mea ua leva ona soalaupuleina i 

totonu o le Malo aemaise lava o le vaega lenei. I le tulaga o le mea lea o le 

teuteuga o le Faavae, e le o se mea e faataga fai. O lea foi ua uma ona ou 

faamatalaina atu.  

  Masalo na ou oo mai i le Malo i le tausaga 1970, sa amata ou galue ai, na 

ou faitau ai i le anoano o faaiuga na fai. O le isi faaiuga lea sa saunoa i ai le 

afioga ia Laauli, le faalavelave lea na tulai mai i Falelatai. Sa matua 

lagalaga ai finagalo o le atunuu i le faaiuga ua alu atu. Ua le o lea foi le 

faataua o pulega mamalu a alii ma faipule. Lau Afioga i le Fofoga Fetalai, 

e le o se mea fou la, o le mea ua leva, ma o se mataupu talu lava ona 

tutoatasi Samoa o lagalaga ai pea finagalo, ona o talitonuga ia. O le Malo o 

Samoa e faavae i le Atua, talitonuga faakerisiano o tu ma aganuu a Samoa. 

  Lau Afioga i le Fofoga Fetalai, o lea ua ou faamalamalamaina, e le gata e 

le o i ai i totonu o le Faavae le Faavae o le Malo o Samoa i le Atua o la foi 

e i tua o le Faavae, ae le o i ai foi ma le tulaga lea, e le o atoatoa ia le 

faataua o tu ma agaifanua a Samoa. E le o se mea la faatopelau, o le mea 

ua leva ona atugalu i ai le atunuu lenei. 

 

  FOFOGA FETALAI:  O lea ua saunoa le Palemia e faamalamalama le 

tulaga lea. Tulai mai le sui usufono. 

 

  Tofa OLO FITI AFOA VAAI:  Lau Afioga i le Fofoga Fetalai, i le 

matau atu i suiga ia o le Faavae aemaise foi o le toe faufauina o Tulafono o 

Fanua ma Suafa, o lo o laualuga mai ai le faapea, o le faatauaina o tu ma 

aganuu a lo tatou atunuu, ia faamautu ma matua malu puipuia faiga o aga 

ma tu a lo tatou atunuu. Ae fai mai e a le teuteuga lea? O le a le mea lea e 

aumai i le teuteuga, e faagata mai e le faamasinoga ia ni matai sao o se aiga 

i le lima? O le a le isi mea lea e faapea mai le tulafono, le pule faasao lea. 

Pe aiga lava le tagata, ae a faamatai lava e le sao i lona malosiaga 

faaletulafono lea ua i ai, e matai lava. Aua o le uiga o le mea lea, e le o 

faamautu, e le o puipuia e le tulafono ia le aganuu, talepe e le tulafono le 

aganuu. O le sao lena… leaga e pule ia aiga i latou filifiliga… 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  E tele lava le mea lea ua 

tulai mai, ua aafia ai tatou tu ma agaifanua, ma e le o se tu masani le 300 o 

ni matai sao. E le o se tu masani lea, o le tu masani e na o le tasi le sao o le 

aiga. A o le mea lea ua i ai tatou, ua matua pasalalau. Lau Afioga i le 

Fofoga Fetalai, e le o se aganuu lena mea, o lea foi la e taumafai… ou te 

ofo pe a le tau i lau faatofalaiga le mea lea ua tulai mai i le atunuu  i le 

taimi lenei, ma e tatau ona i ai se faamasinoga malosi, ina ia latou silasila 

loloto i tulaga ia ua soona faasapasui ai, ia tatou tu ma agaifanua e nisi 

latou te le o faatauaina. O le a le mafuaaga? Aua foi afai e 300 ae tai 

$10,000 a le tagata, o ai la o le a avea mea ia? E ave e sao ia. O le a la le 

mea lea e faataua? E le o le mamalu o le aiga, a o le taga, o tupe. Lau 

Afioga i le Fofoga Fetalai, sa ou manatu e le oo i ai le sui usufono, afai o le 

papau lea o le mea e oo i ai lau faatofalaiga, sa le tatau ona e aumaia i 

luma. Ona e atagia ai lou tagata, na o mea valea lava e te aumaia. 

 

  Tofa OLO FITI AFOA VAAI:  Lau Afioga i le Fofoga Fetalai, o 

measina a lou aiga e le o ni mea valea, o measina a lou aiga. E i ai aiga ma 

latou... leaga foi ua pule lava aiga iai a latou filfiliga. O le matou aiga e 10 

itupaepae e 10 foi…e leai la se pule a se isi… i mea a lou aiga, e faapena 

uma lava aiga o le atunuu. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, o le tulaga la lena e taua ai le tutoatasi o le faamasinoga o Fanua 

ma Suafa. Ina ia mafai e latou ona faatino ia auala ma taiala malolosi, ina 

ia totoa e tulai mai ma faaoo lo latou leo ia i latou ua soona fai measina a le 

atunuu. Ua oo lava i totonu o aiga, na iu lava ina fai ai le commission of 

enquiry, le komisi suesue i totonu o mea ia. A o le mea lea e manaomia, e 

manaomia le puipuiga, se tulai mai o se faamasinoga o Fanua ma Suafa 

malosi, na i lo le tulaga lea o lo o i ai nei. E le o malosi i le tulaga, o lea… 

le structure lea o lo o i ai nei, lea e faataoto atu ai le Tulafono. Lau Afioga i 

le Fofoga Fetalai, e fai sina leotele, leaga o lea e te le i… o lena na e taua 

mai i lau saunoaga, e le i lava lau tapenaga ma lou malamalama i le 

Tulafono. 

 

  FOFOGA FETALAI:  E i ai le manatu o le Nofoa, o le a se i fesoasoani 

atu i le sui usufono, ona e ia i le fautuaga lea e pei ona tuuina mai e le 

teuteuga o le Tulafono lea o Fanua ma Suafa, e pei e auala mai i le Komiti 

o le 2016. E faapena se matau i ai, ae ao ona tuuina mai pea se i outou 

silasila i ai, aua e tofu lava le afioaga ia ma le latou agaifanua. Aua e ese le 

aganuu ese le agaifanua e faapena e fetuutuunai. Ae fua foi i le tulaga ua 

tupu ma ola aiga, ae fai fuafua foi i le mamalu. Aua o le aganuu o le 

mamalu lena, e pei e faapena se lagona, ae i ai le manatu, ou te fautuaina le 

sui usufono, malie ia lou finagalo, see ifo i se isi mea aua e te naunau ta, 

leaga e faapena foi ona toe tulai atu le Malo e toe faasao. E faapena se 

lagona…. 

 

  Tofa OLO FITI AFOA VAAI:  Lau Afioga i le Fofoga Fetalai, faafetai 

mo le fautuaga, na pau le mea ona o le matou aiga, e 7 itupaepae. E saolele 

lau afioga na amata mai aso ia e tasi lava le sao o le aiga, o le taimi lenei ua 



 
 

954 

 

ola aiga, ua oo atu i le tai fitu itupaepae. O isi la aiga e soalaupule i le 

taotoga lelei i le filemu ma fealofani ai aiga, o le tofu mai o itupaepae ma 

matai sao. O lenei la ua avatu le tulafono, e faatonu atu i tua o le tulafono 

le aiga ua lava le lima. O le a le mea o le a oo i ai? E femisaai le atunuu... 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, o lea tatou te i le lalolagi, e i ai foi tulaga… e le faapea o le a tagai 

atu lava le… e tatau lava ona i ai se tapu, i lo le tulaga o le faatafagaloa. E 

le i soona faia foi e le Atua ia tulafono e govern ai lona nuu o Isaraelu. Aua 

leaga e i ai lava le manatu faapito i le tagata, ma o le mea lena na silafia e 

le Atua. E fai loa le tagata tuu i ai ma le free-will, tuu i ai ma le saolotoga e 

fai ai ana faaiuga ona sese loa lea. O le tulaga lena o lea ua oo i ai le 

lalolagi, mai lava le amataga ona o lea e i ai le saolotoga, e mafai ai lava e 

le tagata ona fai le mea e loto ia i ai, ae le mamalu ai le aiga. Lau Afioga i 

le Fofoga Fetalai, o le tulaga mamalu e le faatalaloaina na fai. Afai e i ai a 

tatou tulafono, o le mafuaaga foi lena e fai ai tulafono, e le faatafagaloa le 

amio a le tagata, leaga e lilifa i le solitulafono. 

 

  FOFOGA FETALAI:  Ioe, aua e te anu i le matagi leaga e toe foi mai i 

le tulaga o le… e pei foi o ia muagagana. Aua e alu lava le aso o tatou 

talanoa i le mea lena e te finagalo i ai. E i ai le isi faiga e fai ai, la e fai e le 

matou nuu, a tele itupaepae ia faasolo, e leai se isi e tu faamauga. Uma lea 

tolu sosoo ma lea tolu, aua e leai se isi… e le iloa pe lavea i le faamai, uma 

atu lena ae tofi nisi. 

 

  Tofa OLO FITI AFOA VAAI:  Faafetai i lau Afioga i le Minisita tali 

mai. Ae ua lelei, o le a ou see atu i le isi mataupu. Ua ou oo atu i le 

mataupu o le faaopoopoina o Minisita e lua. O se mea e ese le attractive o 

le mea lea. E manaia le tulaga… ou te manatua lava le tausaga po o le 2011 

po o le 2012 la e i faamaumauga a le Palemene, na ou fautuaina ai le afioga 

i le Palemia, e faaopoopo se Minisita se tasi, aemaise i le Sector lea a le 

Infrastructure aua e tele le Sector, ae na o le toatasi le afioga i le Minisita o 

lo o gafa ma ia, e le oo tele i ai lana silasila mo le faaleleia o vaega ia. O 

lea ou te manatua le tali a le Palemia. “Lau Afioga i le Fofoga Fetalai, o se 

manatu ua vaivai tele le manatu o Olo lea na fai mai.” Ua a nei la? Faafetai 

ua e talia le mea lea na ou fautua atu ai ia oe e fai. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Na ala foi ona ou le talia 

ona o le faavalevalea. E leai lava se mea lelei e fai e Olo i le tatou Maota, e 

na o mea leaga ma mea le aina e aumai i totonu, o le ala foi lena na ou le 

talia ai. 

  FOFOGA FETALAI:  Manatua foi, e i ai le isi ulugalii e toa lua le 

fanau, o le isi na alu e talai le finagalo o le Atua, a o le isi o lana lava 

galuega o le faatupu vevesi. Se tuutuu maia i totonu le saunoaga. 

 

  Tofa OLO FITI AFOA VAAI:  Ia faapea o faatupu vevesi, silasila lau 

Afioga o lea ua fai le mea sa ou fautuaina ai. Ae tasi le mea, o le vaega 

lea… 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Mafua ona ou fai atu, 

aua e le tasi, e lua ia e faaopoopo. Se i vaai la i le sese i sini o le… o le mea 

lena na ou fai atu ai, Se malie ia. [...............................................................] 

 

  FOFOGA FETALAI:  Ua ou fautuaina le Palemia… 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  E leai, o le tala a si teine, 

fai mai… Olo soia ia e te tu soo i luga, vaai o au o lau uo mamae… sa ou 

talitonu ia te oe, ae talu ai o lou tu soo i luga ma fai mea... ua uma taua. 

 

  Tofa OLO FITI AFOA VAAI:  O news ia e fai mai le afioga i le 

Palemia….O le mea lena ou te musu ou te tautala i ai… 

  Lau Afioga i le Fofoga Fetalai, o le a faataatia le mea lea leaga… o ia la e 

talanoa i ai le OLP... 

 

  FOFOGA FETALAI:  O le a aveese uma a oulua saunoaga ma 

faamaumauga o le Fono. 

 

 

Upu na faatonuina e le Fofoga Fetalai e aveese mai faamaumauga o 

le Fono – “O lea ou te manatua le tusi mai a si teine lea na oulua uo. 

E a, ou te tau atua? E te manao ou te tau atua? A o le mea sili ona 

ou le fiafia ai, o le faitau atoa ai o Samoa atoa.” 

 

 

  Tofa OLO FITI AFOA VAAI:  Lau Afioga i le Fofoga Fetalai, o le 

fuafuaga lea i le 30… 

 

  FOFOGA FETALAI:  Saunoa mai ua maea lou taimi… 

  Tofa OLO FITI AFOA VAAI:  O lea ua faauma atu. E 26 le Kapeneta 

lea ua i ai ma le 2 lena, ua 28, ma le 4 lea ua 32… o le matuai secure o le 

malu lea ua fai i totonu o le HRPP. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  E le i totonu o le 

Kapeneta Sui Minisita po o Minisita Lagolago, e na o le 13 Minisita lea e i 

ai nei i le Palemia. O lena la e sese lana….o lea ua nofo ma faaopoopo i ai. 

Manatua foi o Minisita Lagolago, o Minisita Lagolago, e o faatasi lava 

tatou ma atunuu i fafo. A i ai se tulaga ua manaomia e le Minisita ona tapa 

lea o le Minisita lagolago e faatinoina. O le va la o le Minisita ia ma lana 

Minisita lagolago. I lalo o pulega e i ai le faaeteetega, ma o lea o le a ou 

tali atu i le mataupu na aumai e sui usufono mo Anoamaa i Sasae. 

  O le tulaga lea, e i ai le faaeteetega i tulafono ma pulega. E le lua ni pule, 

i se Matagaluega, e tasi lava le pule. E le lua foi la ni Minisita i se 

Matagaluega, e tasi lava le Minisita. O le Minisita Lagolago e alu atu…..e 

talanoa le Minisita Lagolago ma le Minisita, e i ai nai mea ia e avatu e te 

fesoasoani mai ai ia te au. O le fesoasoani i le Minisita. A o lea o le a ou 

talanoa atu i le vaaiga lautele, e i ai ia tulaga e le mafai ai ona faatino le 

mea lea, e faalautele atu i Minisita Lagolago, leaga e oo oo i tiute e oo ai le 

faatonuga tuusao mai le Minisita i le Ofisa Sili o Pulega o Matagaluega. 

Afai la e tuu i ai ma tulaga na, e le maua ai se toafilemu na o le vevesi. O le 

ala foi lena e le na o tatou e tupu ai le mea lea, e tupu uma lava i Malo o le 

taupulega e i ai Peretania, Ausetalia ma Niu Sila. O le tulaga lea e oo i ai le 

Minisita Lagolago, e talanoa ma le Minisita ona galulue lea i se mataupu e 

manaomia e le Minisita e faatino. Ae le mafai e le Minisita Lagolago ona 

alu sana faatonuga i le Matagaluega, ona o tulaga na e puipui i ai, i le 

pulega aua a tatou tulafono. E pau lava le Minisita lea e i ai, o le Minisita o 

lo o faauluulu i ai le Matagaluega. 

  O le tali atu lena, e malamalama i ai le tagata sa tulaga pule, ae le mafai 

ona malamalama i ai se isi e le i oo i se tulaga pule. 

 

  Tofa OLO FITI AFOA VAAI:  Lau Afioga i le Fofoga Fetalai, e auai 

lou manatu i le mea sa saunoa i ai le sui usufono mo Anoamaa, ina ia… o 

le a faauma atu… I le taimi lea na ou fesili ai le afioga i le Palemia, o lana 

upu lava le ana lafo i totonu o le Palemene i le 12 lea. Na fai atu e 

faaopoopo ae fai mai, e leai, o le faigamalo lea e mulimuli i faiga faale-

ekalesia e 12 soo o Iesu.. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  O le ala lea o lea ou te 

tulai atu ai e tau faamalamalama i le sui usufono lenei. E talu mai i le taimi 

lena, ua faaopoopoina pea le tupu o le Malo, o le ala lena o lea na ou fai atu 

ai. E le mafai, e le malamalama se sui usufono e le i tulai mai i se tulaga 

Pule, ona talanoa i mea ia. Ona e laititi lava le lalolagi la sa i ai. O la la e 

manatu e faapea le tulaga… e leai e le faapena le atunuu lenei o Samoa. E 

televave le tupu o lona tamaoaiga, ma e faapena foi ona tatau ona fetuunai 

ana tonu fai. E i ai lava le muagagana, masalo e le i oo i ai le sui usufono, o 

le uta a le poto e fetala’i, a o le uta a lena a le vale e taofiofi mamau. 

 

  Tofa OLO FITI AFOA VAAI:  Lau Afioga i le Fofoga Fetalai, faauma 

atu. Ua uma lau lauga lau Afioga i le Fofoga Fetalai, Samoa ua outou 

faafofoga mai i suiga nei, o campaign nei ua fai i tulafono nei ma le suiga o 

le Faavae. Ma a toe tulai mai le toatele lea o le HRPP, e na o le tofi lava o 

le 34, le toe kea mai i i, i isi sui usufono. Its campaign e faaaoga sese ai a 

tatou tulafono. Ma le isi mea, o isi tagata e tu i le pule, e tu ae leai se 

mafaufau. E leai ou te leai atu. 

 

  FOFOGA FETALAI:  Se i saunoa mai le Palemia. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  E pau mai lava i le 

fofoga o le tagata ia, lona ata atoa. 

 

  FOFOGA FETALAI:  E i ai le manatu… o le ala foi lea e taumafai atu 

ai, o le Fonousu lenei a le atunuu, alofagia foi e sui mamalu e aua le lafoai 

ma tauai tulaga o saunoaga, e lelei lava ona tatou fai silasila i le tapuaiga a 

le atunuu o lo o tapuai mai Samoa, ae… Se e lelei ia tatou mea ia a o mai o 

mai e fai, ia ona a outou amio ia e faapena. Ae ia alolofa ia se tatou o ia i le 

agaga faaaloalo ma le agaga fetuutuunai ina ia sologa lelei le tatou Fono.  

  Tulai mai le sui usufono o Faleata Sisifo. 

 

  Afioga Faumuina Asi Pauli Wayne Fong (Nuu Tu Taulaga Sisifo):  

Faleata Nuu Tu Taulaga po o Faleata? 

 

  FOFOGA FETALAI:  Faleata matua. 

 

  Afioga Faumuina Asi Pauli Wayne Fong:  Ia si tamai tamaitiiti lava 

Leala lau Afioga. Ae e le afaina o lea o le a ave pea i ai le faaaloalo. 

 

  FOFOGA FETALAI:  Faafetai Faumui. Ia a maea lou uso ona sosoo lea 

ma oe. 

 

  Tofa LEALAILEPULE RIMONI AIAFI (Faleata Sisifo):  Faafetai 

Faumuina, ana matai Faumuina i Faleata, ou te fai atu e ave i ai le 

faaaloalo leaga e matua si ou uso. Ae leaga o le matai Lefaga lau Afioga, e 

le o se matai Faleata, ae faafetai le faaaloalo. 

  A sui loa le Faavae o Samoa, e tatau lava ona fai se lauga a Faleata. Leaga 

o le Faavae e le soona suia, seivagana ua i ai le talitonuga a le Malo, o 

latou e taitaiina le Malo, o talafeagai i lea taimi i lea taimi.  

  E le o se Faavae foi na aumai e mautu e faavavau. E i ai fuafuaga, a 

talafeagai, fua i augatupulaga ma fua i mea e tulai mai, ona fetuutuunai lea 

o le Malo i lana tofa, ae o le manulauti o nei mea uma, ia maua le nofo 

filemu ma le nofo lelei o Samoa, mai lea taimi i lea taimi.  

  E tasi lava le auga o le suiga o so o se Tulafono, aemaise le Faavae, ua 

silasila le Malo, e manaomia ma talafeagai, aua le nonofo filemu pea o 

Samoa. O le ala lea lau Afioga e talafeagai ai, faafetai ua faiva ese Lopepe 

i lenei aso. Aua e fono soo le Palemene ae e le suia soo le Faavae o Samoa.  

  O le suiga i le tausaga nei i le amataga, o lea na tatou suia ai ma 

faamautuina le avea o Samoa ma atunuu Kerisiano i totonu o le Faavae, 

tasi lea suiga maoae ma le matautia sa o tatou faatinoina.  

  O lea la ua oo mai i lenei taimi, ma le fuafuaga sa faataatia mai e tusa ai o 

suiga ua aumai nei i le Faamasinoga o Fanua ma Suafa, e i ai lou talitonuga 

lau Afioga, o se taimi talafeagai.  

  Mai i le tele o tausaga i le Palemene, ou te lauga pea i mea nei e 3. O 

Samoa lava ia e le mafai ona tutoatasi, e nao ona faiga temokarasi. O so o 

se mea lava a faatino e Samoa, a le o faatasi temokarasi, o le faale-aganuu 

ma le faa-kerisiano, e le mafai ona atoa. E le mafai foi ona tuuaunoa e alu 

na o se mea e tasi, leaga o Samoa o le atunuu tofi. E pei ona saunoa 

Tuiatua, e ese lava Samoa mai atunuu uma. Ma e tatou te le mananao foi e 

feniniai Samoa ma tu ma aga a isi atunuu.  

  Ma o faiga foi faa-temokarasi e fai ma suisui, aofaiga faa-kerisiano ma tu 

ma aga faa-Samoa e le suia. E sui lava faiga ae tumau Faavae. O le ala lea 

o le mautu ma maopoopo ma lelei Samoa.  

  A tagai lau Afioga i le atunuu lenei o Aferika, ia lea tatou te vaavaai pea i 

le fevatauai o tagata o nai atunuu nei. E i ai foi ma isi atunuu o le Pasefika. 

Ua aumai faiga nei ma tu faa-Europa, Westernised System, mea ia mai i i, 

e le o ni mea leaga o mea lelei.  

  Ae o le mea la ua tulai mai, ua aumai lava pule, faatino ai le faiga o 

pulega o tagata nei. Ae o tagata nei ua tai afe tausaga o ola latou ia latou tu 

ma aganuu ma latou agaifanua e pei o tatou, ona feteenai ai lava lea ma 

fetauai. Ae e tatau ona i ai ni faiga, e soosootauau e pei o le mea lea na 

taumafai mai ai tatou, ina ia nofo lelei ma nofo filemu ai tatou.  

  O le Lands and Titles Court lea e tatou te o mai ananafi ua leva ona i ai. 

Na faavae e Siamani i le taimi o Siamani. Ua silafia lelei e atunuu ia ia le 

taua ma le ese o Samoa mai isi atunuu uma i ana faiga faamatai, le 

puipuiga o lana aganuu i fanua ma suafa. A na faapea e silafia e ia tagata, 

na o mai ma faia ia lo tatou Malo ia le taimi lea e taua latou te le faia.  

  Ma i le taimi na tuufaatasi ai mea nei i le taimi faatoa ou sau i le Public 

Service, ou te le i fiafia au i ai, ina ua toe tuufaatasi ia le Lands and Titles 

Court ma le mea lea i le Faamasinoga e masani ai.  

  Ma ou te faafetai ai lava i le Afioga i le Palemia ma Minisita i nei suiga. 

Na tatou i ai uma lava i le tatou faamasani i le 2016. Sa i ai ma le 

Faamasino Sili. Na saunoa le Palemia, e fai si faanoanoa i le mea lea, o le o 

mai pea o nuu afioaga ma latou faaiuga ma faiaina atu i i, ona avea lea ma 

mea ua musua nuu ma ua pei ua leai se taua o pulega mamalu a alii ma 

faipule.  

  Aua e tatou te oo loa i totonu o le court o le fale Faamasino lea Maualuga, 

e leai se puipuiga o tatou o alii ma faipule. E leai se puipuiga leaga e 

eseese. E pau lava le mea e tilotilo i ai le Tulafono o le aiatatau o le tagata 

e toatasi, ona aumai loa lea o le aiatatau o le tagata e toatasi, tuu i luga ae 

faaleaogaina le aia a le toatele, aemaise o le pulega mamalu a alii ma 

faipule.  

  O le mea la e taua i lou loto i le suiga o le Faavae, e le o faapea mai ia le 

suiga o le Faavae, aumai loa la ia le aiatatau lea toatele o alii ma faipule, 

aumai e tuu i luga ae tuu i lalo le aiatatau a le toatasi. Leai, o lea e manino 

lava le suiga o le Faavae, tuufaatasi i luga ia tutusa, ona ave lea i le 

Tulafono i tai i le fale Faamasino e fai mai i ina ma determine mai e 

Faamasino o lo o lava le malamalama po o fea le aiatatau e talafeagai e 

maua ai le toafilemu ma le nofo lelei o Samoa.  

  O lea la ua i ai le avanoa o tatou o alii ma faipule ma nuu e aumai ai le 

aiatatau lea, e fai ai le faaiuga tonu o le Faamasinoga i le aiatatau e pito sili 

ona taua. E momoli atu ai le faafetai, e momoli atu ai le faafetai leaga e o 

faatasi ia mea nei.  

  Ua 58 tausaga o tutoatasi Samoa ua talafeagai. Tatou vaai pea ma vaai 

pea i mea e le talafeagai, o lea la ua tulai mai i le aso. O fea e tu ai le 

Malo? Ia tatou vaai pea i mea lata mai e pei o le misela, na toe tua lava i 

pulega a alii ma faipule. Na toe tua lava i ina le Malo. O i ina tatou te 

faamoemoe i ai i atinae ma mea e fai, ona aumai lea o le collective rights 

lea e puipuia ma tausia le filemu e sili atu i luga o le aiatatau lea na tatou 

pisa ai. 

  O le mea foi lea o le aiatatau, e tatau ona sui le upu, o le aia fuafua tatau, 

aua e leai se mea e tau o le aiatatau saoloto. E fuafua lau aia i totonu o 

Tulafono. 

  Lau Afioga, e pau le mea lea e fia avatu ai se tuualalo, o le tino o le 

Tulafono. Faafetai o lea ua i totonu o le Faavae ia le structure, le auivi atoa 

o le Faavae. Ae e i ai nai vaega na e i totonu sa ou talitonu, e tatau ona tuu i 

totonu i le Tulafono lea o le Lands and Titles. E mafai ona suisui ia le 

administer ina o le Tulafono, e pei o le tofiaina o Faamasino Lagolago, 

Sui Peresetene, ma mea faapena. 

  Manatua foi lau Afioga o le Faavae e se a se a suia ma e faigata. Faafetai i 

lenei taimi o lea e maua e i tatou le malosi ma le maopoopoga ma fai ma 

suisui le Faavae. Ae tatou te leiloa le lumanai. I le vaega lea e 104 (3) o le 

Tulafono lea e tulai mai ai le suiga o le tofiaina o le Sui Peresetene, o lea e 

faapea mai e 10 tausaga e galue faa-Faamasino faatoa sui.  

Manatua foi lau Afioga, o mea nei o Faamasino Samoa, faafetai foi i 

Faamasino i luga it’s like a career after a career. E pei o se mea foi lea 

ua uma ona e faigaluega, ona pei lea e te sau i ai ua lava lou poto ma lau 

masani e te toe faaauau ai i i.  

  O lea la ou te matau i Faamasino ia lata mai ia na sui atu nei, o le 

Faamasino pito i laitiiti lava pe 55 tausaga pe 56 tausaga. O lona uiga afai 

e tuu i ai ma le 10 tausaga lea, ia e uma ifo loa ae litaea loa. Pe e i ai se 

suiga e fetuunai e tuu i totonu o lea ua manaia le Komisi lea ua tuuina mai, 

ia le Komisi o Faamasinoga. Pe e manaia ae tuu ai i ina ia le malosiaga e 

fai ai e i latou ma filifili ai e latou mea ia faapea. Ae o le mea taua o lea ua 

i totonu o le Faavae aiatatau ma le tulaga lea tatou finauina ma tuuina mai, 

ina ia atagia ai i totonu. 

  O le isi mea lau Afioga, o le mea e pito sili ona taua o le toe filifili mai 

ma le Court of Appeal lea i i o le Faamasinoga Maualuga, o lea ua i ai 

lava ia tatou tagata. Ia ae manatua foi la e pei ona saunoa ni isi o sui 

usufono e le faigata ona o tatou iloa. E na o le toalua ia nai Faamasino ia ua 

litaea, o le isi lea e faigaluega i o i Nauru ae o le isi lea ua fuafua e alu i le 

Palota. Oe foi ne i faigata ona maua ni tagata lelei, e faatumuina ia avanoa 

nei ona ua faigata ona o lea ua i totonu o le Faavae. Ae e manaia le tuu i 

totonu o Tulafono ia a le Lands and Titles, e pei o i ina e faigofie ona 

fesuisuiai mai lea taimi i lea taimi, e fuafua i lona talafeagai.  

  Ia e tele ni isi vaega lau Afioga, ae ou te iloa o lea ua manino ia se 

tuualalo, e momoli tele atu ai lava le faafetai, momoli atu le faamalo i le 

Afioga i le Palemia ma le Malo i le lototetele, lototetele e fai suiga 

talafeagai e atagia ai le agai pea i luma o le tatou Malo. Faafetai, manuia le 

Fono. 

 

  FOFOGA FETALAI:  Malo, faafetai. 

 

  Afioga FAUMUINA ASI PAULI WAYNE FONG:  Lau Afioga i le 

Fofoga Fetalai... 

 

  FOFOGA FETALAI:  Ou te tapa lava le Palemia pe i ai se finagalo ina 

ia tofia se Komiti Faapitoa e tuu i ai le tatou... Ia ae tuu atu le avanoa i le 

sui usufono o Nuu Tu Taulaga e tulai mai.  

 

  Afioga FAUMUINA ASI PAULI WAYNE FONG:  Faafetai lava lau 

Afioga i le Fofoga o le Fono. E muamua ona momoli le faafetai i lau 

Afioga aemaise foi lena itu, le Afioga i le Palemia mo le Tulafono ua 

aumai. Faamauina foi le lagolago a lenei itumalo i le tulaga i le Tulafono 

lenei.  

  Ae masalo e le i oo atu se faamatalaga i le Tulafono, e faapena foi ona 

maua le avanoa e momoli atu ai le faafetai tele i ni isi o Minisita o le 

Kapeneta, le Afioga i le Minisita o Aoga, aemaise foi le Minisita o Tupe, 

Minisita o Galuega, Minisita o le MNRE, ae mulimuli ai i si ou tama le 

Afioga i le Palemia, aua ana le malie o ia i le mea lea e le taitai tupu. E 

momoli atu le faafetai ona o le faleaoga o Faleata, le faleaoga o Vaigaga. O 

le faleaoga muamua lea o le a fai e le World Bank.  

  Ia e matautia foi le tou filifiliga, e laitiiti si o matou nuu ae o le tele ia o le 

tou faaaloalo. E ui lava ina ave leaga au e le Palemia i le tele o taimi, ae o 

lea ou te iloa e alofa lava le toeaina ia te au. O lea la ua faaali i le tulaga lea 

i le faia o le faleaoga o Vaigaga e le World Bank. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, ou te le manatua na ou ave leagaina le sui usufono, seivagana leaga 

o le faiga Faavae lea a le vaega lenei. E sese loa le mataupu e tatau ona ou 

faasaoina i totonu o le Palemene.  

  Ae o lou alofa ia i le, e tasi lenei o sui usufono masalo e pito sili atu lou 

alofa i le sui usufono lea, i lou alofa i le Kapeneta atoa. Ae o le taimi lava 

e... e pei foi lava o lena e te maua mai e oo lava i Minisita o le Kapeneta, a 

faaletonu lava ia le tu i luga, ia ona ou tulai atu lea e faasao. Ina ne i te i ua 

tauseseina, aveese lena mea ma lou... O le mea lena e leaga ai lou pipii i le 

toa lua lea e nofo mai i i. 

 

  Tofa Olo Fiti Afoa Vaai:  Lau Afioga i le Fofoga Fetalai, pipii mai pea, 

e manuia i i ia maua.  

 

  Afioga FAUMUINA ASI PAULI WAYNE FONG:  Faafetai lau afioga, 

tasi la lea mea sese ou te le i pipii i o, o lea ou te pipii i lau toeaina na ou 

tauto i ai.  

  Ia o lea la e momoli atu ai le faafetai tele, ona o le faiga o le matou 

faleaoga. E avatu ai le avanoa lea aua e toatele matou, ae toatasi lava na 

filifilia. Ia o lea la o le a avea ai le faleaoga o Vaigaga, ia e fai ma 

faataitaiga, i faleaoga uma o le a toe fai e le Malo i fesoasoani a le World 

Bank.  

  Ia ae o lenei itula, e na ona avatu lava o se fautuaga e fesoasoani ai foi i le 

tulaga i le tatou Faavae. Ia o le mea muamua e faafetai ona ua mafai ona 

tilotilo le Faavae i tulaga o mea ia o talosaga i le Faamasinoga. Ua tele ia 

latou faamasinoga ae tasi le mataupu. Aisea? E le o lava ia le suesuega a le 

Matagaluega i le research e mafai ai ona talia ma le le talia o se tulaga o se 

talosaga e laiti ai foi ia faamasinoga. Aua o isi faamasinoga ua tasi le 

mataupu ae e pei ua fai faafa faalima ia le faamasinoga ona o le a? Ona o le 

le suesue lelei i faaiuga ua uma ona faataatia.  

  Na oo mai lea i le suiga o Minisita, ia o le manaia ia o le suiga ae pau lava 

le fautuaga i lau Afioga i le Palemia, a alualu nei e na o le toa 26 le tatou 

Vaega o le a toe omai, ia o lona uiga o le a avatu ni isi tagata o le Itu Agai 

e faaatoa ai Minisita. Ia aua e fuafua a lava se 26 ua maua ia le tatou Malo. 

Ia e pei ona faapena atu ne i te i ua alu alu, ia ae lelava tatou e omai e faia 

ia le finagalo o le tatou Tulafono, ia ona oo ai lea i se isi tulaga aua e le iloa 

pe o lea o le a ou Minisita i le isi 2021, aua o lea ua faalogo atu nei, ia e 

leai o lea e alofa lava si toeaina ia te au. E pau ia o nai talosaga lau Afioga, 

ia manuia lava lau Afioga. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, se o le faalavelave lea, o lea ua amata ona nainai tofi ae o le Atua e 

na te faia ia faaiuga. E na ona toe faamanatu atu, o tofi, o tofiga o tofiga 

mai i le Alii.  

 

  FOFOGA FETALAI:  Malo! Se e fua i le tagata, aua le talapelo. Ia malo 

faafetai.  

 

  Afioga ALAIASA MUAGUTUTIA MOEFAAUOUO 

MALAGAITUTOGIAI SEPULONA MOANANU (Anoamaa Sasae):  

Lau Afioga i le Fofoga Fetalai... 

 

  FOFOGA FETALAI:  Malie le sui usufono o Anoamaa Sasae se i tuu 

atu i le alii matua o lea itu le sui usufono o Palauli le Falefa, ia sosoo ai lea 

ma lau Susuga Lufilufi. 

 

  Afioga FAUMUINA TIATIA FAAOLATANE LIUGA (Palauli le 

Falefa):  Faafetai atu i lau Afioga i le Fofoga Fetalai mo le avanoa. O le 

taua ia o vaega o le Faavae ua suia nei. Ma e sao lelei le saunoaga a le 

Afioga i le Palemia e faapena foi i lau Afioga i le Fofoga Fetalai.  

  Ua 4 tausaga talu ai talu ona tatou talanoaina vaega ia, lea ua amata ona 

faatino e faamaea ai ia le Paeaiga o lo o tatou auauna ma tautua ai i lo tatou 

atunuu. O le a le toe taua ia vaega ua uma ona saunoa i ai ia afioga i sui 

usufono o lenei Maota.  

  O le suiga taua e faapea o le a tutoatasi ia le Faamasinoga o Fanua ma 

Suafa, o se faaiuga talafeagai. E talafeagai i le faataua, o lo tatou aganuu 

ma le agaifanua. O le tulaga lea e ese mai ai Samoa i le tele o atunuu o le 

lalolagi, ona o tatou e i ai ia o tatou tu ma aga e ese mai ai i le tele o 

atunuu.  

  O le mea foi lena ua taua ai ia te au ia, le faatulagaina o le Faamasinoga o 

Fanua ma Suafa ina ia tutoatasi. E pau le mea lea ua oo mai i lou mafaufau, 

o le tau e faatino ai. E le o le taua la o le tau e faatino ai, ae e pe... aua o le 

Malo lava ia, o le service provider. E le o se pisinisi.  

  O le vaai faataitai o le atunuu po o le taitai faa-Palemene, lau Afioga i le 

Palemia le Kapeneta ia ma le mamalu o lenei Maota, o a ni fua tatou te 

maua mai. O le a vave faaiuga, o le a le toe i ai ni faaiuga e tai atoa ia le 3 

masina, 4 masina po o le 2, 3 tausaga o faatalitali? E pei e tasi lena vaega 

taua o le faatutoatasi.  

  O le mea lea o le isi au fesili lea ou te fesili ai lou mafaufau, o le 

faalupega lea e masani ona ou faalogo i ai, o le Tafatolu o Faigamalo. Po o 

le mea la o le a Tafafa le Faigamalo aua o lea o le a laina tutusa le 

Faamasinoga o Fanua ma Suafa ma le Faamasinoga Maualuga o 

Solitulafono.  

  O le isi vaega o lau fesili, ma e o se fautuaga foi e tuualalo atu ai, o Ofisa 

Sili o Matagaluega, e tai 3 tausaga e tofia ai. O sui usufono o le Maota, e 5 

tausaga e tofia ai. Ae o le Faamasinoga, e toa 3 pe toa 4 pe toa 5 e tofia le 

Faamasino, ae alu le olaga atoa o nofonofo i lona nofoa.  

  Lau Afioga i le Taitai o le Malo, manaia pe a silasila ia lo tatou Palemene 

ua lava ia le tai 5 tausaga. A 5 tausaga e lelei ia le faatinoga o le galuega, 

toe faaauau le isi 5 tausaga. E tatau ona i ai se taimi e fai ai ma siaki ina ia 

aoga le tupe lea e tuuina i totonu. 

  O tatou, e tofi mai e tagata e sili i le 1000, 2000, 3000, 4000, 5000 tagata 

palota e aumaia ia tou Afioga ma tatou i totonu o le Maota lenei, ae 5 

tausaga. O le a le mea o le a ese ai latou? Ese tatou? Ese le mamalu lena e 

afifio mai? Afai o le a tulaga i le faatulagaga o mea nei o galuega, tatou 

faapena ona fai.  

  Ou te faafetai atu ai i le tulaga o le tatou Malo ia ma le faaiuga, o le 

manaia ia o le suiga o le Faavae. O le faaopoopoina o Minisita e toa 2, ou 

te iloa a toe manatu tatou i le 2018, na tatou suia ai foi le Faavae, e toe 

faaopoopo ai sui usufono o le Palemene, i le isi toa 3. O lona uiga o le a 51 

sui usufono i le Nofoaiga o le a sosoo ai nei. O lona uiga ua talafeagai.  

  O le pine faamau o lau upu, o le tala lea e fai atu, e toatele o afioga i 

Minisita, e le afaina Minisita Lagolago aua e tele lava ina feoai i le taulaga, 

ua ou fiu e fai ia ni matou tagapolo e faafiafia nai Minisita, a ua le avanoa. 

E ta le 7 ta le 8 i le po, ou te telefoni atu fai mai o la e tuatuagia. O lona 

uiga la, ua tatau le faatele o le Kapeneta, se i tau maua ni taimi e mafuta ai 

Minisita i o latou aiga. Ia aua o le mea lea e i ai, ua tiai aiga ae ua o 

faigaluega. Ou te leiloa pe o faigaluega i fea. Ia ae e le afaina, ua ou fiu e 

telefoni i nai au uo la e tapolo.  

  Ia o le isi Minisita la e ataata mai, na tofi e Peresetene i le matou autapolo 

i le Aso Tofi. Ua fiu e tatali e le toe alu atu. Ia ae e le afaina, e tasi lea 

vaega e faafiafia ai. E tatau ona afa le taimi e faaaoga e galue ai, afa le 

taimi e te alu ai e feiloai ai i si ou aiga, talatalanoa ai i le loomatua, talanoa 

ai i tamaiti, ia ae aua le... ia aua o le mea lea e pei ua overstress ia outou 

afioga. Na outou o atu i ina o outou talavou, ae ua outou toeaiina ma 

loomatutua talu ai le mamafatu o le tou galuega.  

  O le mea lea lau Afioga i le Fofoga Fetalai, ou te lagolagoina ai lenei 

Tulafono.Ae lau Afioga i le Palemia, e tatau ona fai ni taimi, 5 tausaga, 5 

tausaga, 5 tausaga e pei lava o tatou. Ae a tofi e le toa 3 po o le toa 4 po o 

le toa 5 ia le Faamasino e alu i tai, seiloga lava e 68 po o le 70 tausaga 

faatoa alu ese. E ta te fia alu foi ta ita i o.  

  E fesili atu i le Ofisa Sili o le Matagaluega o Faamasinoga, e le o taua mai 

lava ia ni sui usufono malolo manumalo, e ave i tai e o atu e faufautua ia te 

outou, ia aua o toeaiina nei na faia ia Tulafono, lea e tou te sapi ai. O latou 

ia e vaavaai lelei i le faafoeina o le Tulafono. Ae sau e leai ma se sui 

usufono, ai e itagia tatou e le vaega lea. Ae e le afaina, e fai pea e tatou. E 

tasi le isi mea e faamau ai ia lau point lea e fai atu, a oo ina o le a tuli ia se 

Faamasino, ona sulu mai lea ia i tatou. E sulu mai ia tatou e toe faaauau. 

Aisea? O le pule lea e i i. Afai foi la e tofi atu e le Palemene ia le 

faamasino, e tatau foi la ona toe sau i i, pe a fiaola pea.  

  Ia lau Afioga i le Fofoga Fetalai, o nai motugaafa na, ae e i ai le mea na 

ou vaai ai i fanua foi nei e i lalo o le vai. E tatau ona toe silasila ia le Malo, 

o lea ua amata ona siisii ia le suatai. O lona uiga la o fanua sa matutu, o lea 

ua amata ona lilofia, ia ae leaga o le Tulafono la e fai mai, o mea uma e i 

lalo o le vai, e pule ai le Malo. E sao, ae tatau foi ona silasila ia le Malo, o 

lea ua amata ona alu i luga ia le suavai, ia talu ai ia le vevela ua tatou i ai 

nei. O le mea lea e talosaga atu ai ma tuualalo atu ai, toe silasila i le 

Tulafono lea, aemaise lava i fanua sa matutu i le 20, 30 tausaga talu ai, ae o 

lea ua lilofia i le vai.  

  Lau Afioga i le Fofoga Fetalai, faafetai mo le faatautaiga o le tatou Fono. 

Lau Afioga i le Palemia, faafetai mo le Tulafono. Le Kapeneta, faamalo 

galulue, e le faigofie la outou matafaioi e faigata. Ma le faaaloalo lava, 

manuia ia le tatou Fono. 

 

  FOFOGA FETALAI:  Malo faafetai. Ia leaga o lea sa ou taua ia le sui 

usufono o Anoamaa Sasae, ma e tapa le sui usufono, masalo e toe toa 2 sui 

usufono e saunoa, ia ona tuuina atu lea o le avanoa i le Palemia ma le 

Malo.  

 

  Afioga ALAIASA MUAGUTUTIA MOEFAAUOUO 

MALAGAITUTOGIAI SEPULONA MOANANU: Faafetai i lau Afioga 

i le Fofoga Fetalai mo le avanoa ua tuu mai. Ia ua talaga pasina foi le 

Fonousu a Samoa ua saausi foi ia finagalo i lenei Tulafono. Ia lea foi e 

faapai atu foi i le tapuaiga a le atunuu o faafogafoga mai, ia a o soalaupule 

e le Palemene ia le suiga o le tatou Faavae.  

  Ia o au sa ou fia tu atu e pau lava le mea na ou... leaga sa taua i le 

saunoaga a le Afioga i le Palemia, le Taitai o le Malo, o le sui usufono o 

Anoamaa i Sasae lea sa aumaia ia se manatu i le Minisita Lagolago, ae o le 

sui usufono o Anoamaa i Sisifo, lea sa saunoa foi ma fai sana faamatalaga 

e uiga i Minisita Lagolago. Ia o le mea foi e nofo atu lava o ita o Ae, e taua 

foi e afioga i sui usufono mamalu, ia Minisita Lagolago ia ma o latou tiute. 

Ia se i outou oo mai foi i i ia ona outou iloa foi lea o galuega o lo o feagai 

ma Minisita Lagolago.  

  Ia ae manatu i le... ia ae o le a faaaoga foi la ma le avanoa lea e avatu ai ia 

nai manatu laiti ia e uiga i le Tulafono. Ou te le i lava mai i le tatou 

mataupu ananafi e faamalulu atu ai i lau Afioga, ona o tuatuagia le 

maalofia e tusa ai ma le valaau atu i le tatou galulue ai. Ia ae tasi lava lata 

faalogologo i le mea lelei, o ta mautinoa ma iloa o lea tatou te faimalo ma 

faigamalo i se Malo e le moemoenoa. O le tofa ma le faautaga e momoli 

mai i lea taimi i lea taimi, ia aua suiga lelei mo le tatou atunuu, aua se 

manuia mo tatou tagata.  

  E pei lava ona matou fai atu soo, e tatou te le i omai e tatou te saili 

manuia i lenei Maota. Leai e tatou te vaavaai aua o tatou nei, ia ae o latou 

taeao. O nisi foi o latou lea na tatou matamata nei i le tele o tupulaga e fia 

oo mai i lenei tofiga nei i le taeao, o latou ia e aoga i ai Tulafono e 

faataatitia e lo tatou Malo. O lea foi la ua aumai nai suiga ia, ia momoli atu 

le faafetai ma le faamalo i le Taitai o le Malo ona o le moe manatunatu i 

nei suiga lelei, ia aemaise lava le fetuunaiga lenei o le Faamasinoga.  

  Talu mai lava le taimi lea sa fai ai le Komisi Suesue i le Nofoaiga lenei, e 

pei sa faaleano mai ia le Ofisa o Faamasinoga i le tatou galuega. O lea la 

ua taunuu i taunuuga ia, e tele ia o le mea lea ua agai i ai ia le Palemene, e 

fetuunai ai ia galuega ia a le Ofisa o Faamasinoga, ia mo se mea lelei. Aua 

sa mumusu e lagolago i le galuega a le Komisi, ia ae o lea ua faatulai mai 

ai ia suiga lelei ia, ia aua le agai i luma o le tatou Malo.  

  O lea foi ua tuueseese ia le Faamasinoga o Fanua ma Suafa, o le mea 

moni lava o la ua fai i lagi ia le folauga a ni isi ma le le fiafia, i mea ua oo i 

ai ia le tulaga o faamasinoga lenei. Ia talosia ia tapui ma taui i le alofa ma 

le faamaoni i e o le a tofia i lenei tulaga, ia aua le tauaveina o latou tiute 

nei i totonu o Faamasinoga.  

  O nisi o faamasino ia tatou te vaai i ai, e malolosi malolosi lava ia ae te i 

lava ua gasegase. Ou te le fia oo i ai e pei o le isi sui usufono lea na saunoa 

e fia oo i ai i o i le Faamasinoga, e leai se mea lelei e maua ai. Ia aua na o 

le mai ai pe a sese le faiga o le Faamasinoga aua o la e i totonu o le Tusi 

Paia ia le malaia o le tagata e na te faapiopioa ia le faiga o se faamasinoga. 

Ia o le mea lea, fai i le amiotonu ia la outou galuega. Aua le faia ma se tau i 

ai, fai faamaoni lo outou valaauina, ia ona faigofie lava lea o le tatou 

atunuu. 

  Afioga Hon Faumuina Tiatia Faaolatane Liuga:  Lau Afioga i le 

Fofoga Fetalai. 

 

  FOFOGA FETALAI:  Ia malie le sui usufono, se i tulai mai le sui 

usufono mo Palauli le Falefa. 

 

  Afioga Hon Faumuina Tiatia Faaolatane Liuga:  Ou te faamalulu atu i 

lau Afioga, e le o taua lou igoa ae fai mai o le sui usufono lea na saunoa 

nei o lona uiga o au. Ou te le i fai atu ou te alu ou te faamasino, e leai. Aua 

tatou te ola faamasino aua o la e fai mai le Tusi Paia aua e te faamasino atu 

ne i faamasinoina oe. O le loto maualalo e foai ai le alofa tunoa e le Atua. 

O le faamaualuga e tetee e le Atua le tagata faamaualuga ma lou faaaloalo. 

 

  Afioga ALAIASA MUAGUTUTIA MOEFAAUOUO 

MALAGAITUTOGIAI SEPULONA MOANANU:  Faafetai, e le o le 

sui usufono lea na agai i ai lau tala. E ese le sui usufono lea na agai i ai, a o 

lea ua aliali mai lava le faamaualuga o le sui usufono i lana saunoaga lea 

na fai nei. Ia ae ou te faamagalo i ai, ioe. 

 

  FOFOGA FETALAI:  E na ona faamanatu atu lava o oulua uma o 

faifeau. 

 

  Afioga ALAIASA MUAGUTUTI’A MOEFAAUOUO 

MALAGAITUTOGIAI SEPULONA MOANANU:  Ia, ou te faaamuia 

foi i le tuuaifuaina, a o upu na a le... ae ui i lea, faafetai mo lenei suiga 

lelei. O le upu a le Tusi Paia a tele faipule, e nofo lelei le nuu. O le agaga 

lena o lea e aumai ai le isi suiga faaopoopo lea, a o lea foi ua faauiga o 

campaign nei mea. E leai, a tele tagata e faia tonu e manuia ma lelei le 

faamoemoe o le tatou atunuu. E fua foi o lea ua siisii i luga le numera o 

tagata. O le a le mea tatou te fefefe ai e fai suiga? O le mea lea na aumai ai 

tatou, na aumai tatou e fai, a vaai atu i le mea e tatau ona fai, fai, ae aua  

tatou te faatali se i sau le isi e fai. O le mea lena e iloa ai le taitai e mataala 

ma le taitai e toa le loto aua se manuia o lona atunuu. 

 

  Tofa Olo Fiti Afoa Vaai:  Lau Afioga i le Fofoga Fetalai, leai na o si 

mea lava lea e fia faasao. Ia manatua foi o le isi faiga lea sa faapea mai, e 

fua foi le faaopoopo o le Kapeneta i le tulaga o le population o le atunuu. O 

lea ua 20 tausaga o tumau lava tatou i le 200,000. O lona uiga la e le tatau 

ona siia, a. A o mea faapea, leaga o le tulaga lea ua i ai e sao ai le isi sui 

usufono sa saunoa, ua tele le aufai tonu ae leai ni au galulue. E pei o le 

tulaga lena o lea foi e faaletonu ai le tele o mea a le Malo o le sese o le 

aufai tonu.  

  FOFOGA FETALAI:  Malie ia le sui usufono soia e te suesue misa i i i 

le tatou Palemene. Ia se i tulai mai le sui usufono mo Anoamaa Sasae e 

faaauau le saunoaga. Ua maea foi lou taimi e le o toe... 

 

  Afioga ALAIASA MUAGUTUTI’A MOEFAAUOUO 

MALAGAITUTOGIAI SEPULONA MOANANU:  O le a ou le 

amanaia foi le pola motu i tua pei ona saunoa le sui usufono, ae ui i lea, o 

nai manatu ia e tusa ai ma le tatou Tulafono. O lea foi ua aumai tatou suiga 

nei, o lea ua manino, e le o le Paeaiga lenei a o le lumanai ma le agai i 

luma. Afai lava e tulai mai se isi Vaega Faaupufai, ia a o la e ua aeae i mea 

na tatou faia, ona tatou nonofo mai lava lea i tua ma faapea, ia o mea la sa 

pasia i le taimi foi o matou i ai i le tofi. Ia vaai i mea manaia ia, e le 

faapumoomooa se i tulou le silasila i le faiga o le tatou Tulafono.  

  Na pau lava si mea lea e taunapa lava tatou e faapea ia malu ma mapo le 

aganuu, a ou te tau vaai atu ua tau inconsistent ua tau le ogatusa ma le 

tatou Tulafono lea o Faiga Palota lea ua tatou vavaea le aganuu ma le 

atunuu i itu foi ia, pei na o le pau lea o le mea tatou te vaavaai i ai ia 

consistent le faiga o tatou mea. Aua e i ai taimi tatou te vaai i ai ua le mapo 

nuu talutalu ai suiga ua tatou faia, a o le agai i luma lea ia vaai ia tutusa... 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, se na o le fautuaga lava i le sui usufono o lea tatou te talanoa le... e 

le i oo i le taimi o le Tulafono o Palota, a o lea o le a agai le sui usufono i 

le conflict of interest a ia. 

 

  FOFOGA FETALAI:  E pei ua e tau polepole i le palota. 

 

  Afioga ALAIASA MUAGUTUTI’A MOEFAAUOUO 

MALAGAITUTOGIAI SEPULONA MOANANU:  E leai la aua o mea 

lava ia e tatau ona tatou vaai i ai. 

 

  FOFOGA FETALAI:  E le popole se tagata o le Atua. 

 

  Afioga ALAIASA MUAGUTUTI’A MOEFAAUOUO 

MALAGAITUTOGIAI SEPULONA MOANANU:  A fai upufai a tatou 

nuu, ia o lena ua ou faapena atu, ae ui i lea, leai, o mea e tatau ona vaavaai 

i ai ina ia tutusa agaga uma o Tulafono. E le faapea e aumai le isi e oso ese 

ae aumai le isi e... ae tatau ona laina tutusa i se manatu e aumai ai. 

  Ae o le a faauma atu le matou tala, ia talosia le tatou faanonomanu aua 

lenei faamai pei ona saunoa foi i le Saunoaga Faaminisita a le Afioga i le 

Palemia, ia alofagia e le Atua ma i ai Lana puipuiga i lo tatou atunuu. 

Faafetai foi i le Minisita o le Soifua Maloloina mo le galuega o lo o... o 

tatou lava lea ua numera tasi nei pei ona malie aua le tatou tali atu i 

puipuiga. Aua o lea e tau mai o Amerika i le Malo tele, toe 12 masina 

maua le fofo, le fualaau o le mea lenei. O Isaraelu lea na folafola mai, ae ai 

lava o tuu e Isaraelu ia na o latou tagata. O lona uiga e umi se taimi, pau 

lava lea o le mea e sulu i ai tatou, ia alofagia e le Atua le... O lea foi ua 

tatou aga atu i le Faiga Palota, ua tatau foi ona tatou vaavaai e tolo le Faiga 

Palota latou, tatou alo e tape muamua le faamai lea, ae aumai se isi lua 

tausaga... O le mea, e toe maua palota, ae le toe maua le soifua maloloina o 

tagata. Ia manuia lau Afioga i le Fofoga Fetalai, ae na o se manatu e tuu atu 

i lau Afioga i le Palemia, manuia le tatou Fono. Soifua ma ia manuia. 

 

  FOFOGA FETALAI:  Malo. O le matua taua o le faaopoopoga lea ua... 

Ia, se i tulai mai le sui usufono mo Faasaleleaga Nu.1 Sisifo lau Afioga 

Gatoloaifaana. 

 

  Afioga Hon GATOLOAIFAANA AMATAGA ALESANA GIDLOW 

(Faasaleleaga Nu.1 Sisifo):  Faafetai tele i lau Afioga i le Fofoga Fetalai 

mo le avanoa o lenei itumalo. O le taua o le Tulafono ua tulai ai lenei 

itumalo e avatu le agaga faafetai. Faafetai i lau Afioga i le Palemia, faafetai 

ia i latou na tapenaina le Tulafono ua toe faamausaliina le taua o le 

faamatai, e tulaga ese ai Samoa i le atu Pasefika, i le lalolagi atoa. O le 

agaga faafetai lena e ao ona faamautuina ma faaleoina mai le itumalo lenei 

o Faasaleleaga Nu.1 Sisifo. Tagai foi i le isi auala lea e ese ai le tatou 

faamatai, o le tulaga o le saofaga mai totonu o le Palemene o le faamatai. 

Na o le pau lenei o le Palemene e i ai sona tulaga faapea. E oo foi la i le 

filifiliina o tamaitai i le taumafai mai a aga tutusa nei po o le gender 

equality, o le faamatai lava o lo o afaina ai. A o matai tamaitai, e leai ma 

se mea o afaina ai le faamatai i le tulai mai i totonu o le Palemene. O lea 

foi la ua faatutoatasi le Ofisa o Fanua ma Suafa, o le isi lena... I lau vaavaai 

atu i ai, o le isi lena auala o le a faamautu ai tu ma aga faa-Samoa, e i ai le 

faamatai, i ai pulega o tatou fanua ma suafa, faafetai, faafetai. E pei ona e 

saunoa lau Afioga i le Fofoga Fetalai, e tumau faavae ae i ai suiga e fai i 

lea taimi ma lea taimi e ao ona tatou tagai ma vaavaai i ai lea ua mafua ai 

lenei taeao ma lenei Tulafono. Faafetai i le avanoa ua tatala mai i suiga fou 

o tatou Faamasinoga e mafai ai ona toe iloilo nisi o mataupu o lo o toatiga 

ai aiga, toatiga ai nuu ma afioaga ona o ni faaiuga, e ui lava ina lagona i 

loto le le talafeagai, ae ua sau lava le faaiuga o lena. Ae o lea ua maua le 

avanoa se i toe tagai ai ma toe faataatia i le tulaga ua tatau ona pagamalie 

ai mea uma i totonu o aiga, totonu o nuu ma afioaga. 

  Na pau lava le mea lea ou te fia fesili i ai i le Tulafono lea, lea foi ua 

saunoa i ai le sui usufono mai Palauli le Falefa, o le tulaga lea o le 

matafaga ma le pulea e le tatou Malo, ona ou te iloaina o le atugaluga lava 

e tasi, o eleele sa matutu ua ufitia nei e le suasami, ae ua oooo atu i totonu 

o fanua o aiga, e le o faapea o gata i tai i le matafaga, ua oo i totonu i mea 

o lo o afifio ma papaaaao ai le mamalu o le tatou atunuu. O se fautuaga po 

o se tuualalo, se i toe tagai ane po o le a se auala e fai ai lea vaega ina ia 

aua ne i afaina mea o lo o afifio ai o tatou tagata, aua e pei e le manaia lea 

mea o lota nofo lava i luga o le fanua a o la ua pulea e le Malo le mea lea ta 

te nofo ai. Ae se i tagai ane i ai i le faataatiaga o lea suiga fou 

faamolemole.  

  O le faamulimuliga o lau faafetai lau Afioga i le Fofoga Fetalai, e moni 

lava le upu foi lea, o le mataupu lenei ua matuai tapenaina faafafine toaga, 

ma e i ai e ufitai, e i ai e faamaite, ae i ai e latou te tapenapenaina ma 

faatino. O le mea la lea, e faaleo lau faafetai i tamaitai Ofisa Sili o Pulega e 

toatolu na tapenaina faafafine toaga lenei Tulafono ma lenei suiga. E moni 

ai le upu, “E au le inailau a tamaitai.” Malo galue, faafetai le faafofoga foi 

ma le lagolago i le tatou Malo i mea uma o lo o finagalo i ai, o lea ua tulai 

mai ni suiga lelei, o outou mama na.  

  Faafetai lau Afioga i le Palemia, faafetai i lau Afioga i le Taitaifono po o 

le Afioga i le Fofoga Fetalai mo le avanoa o le matou itumalo. Manuia le 

aso. 

 

  FOFOGA FETALAI:  Faafetai. Ia se i tuu atu le avanoa lea i le Afioga i 

le Sui Fofoga Fetalai. 

 

  Tofa NAFOITOA TALAIMANU KETI (Gagaemauga Nu.3):  Lau 

Afioga i le Fofoga Fetalai, e le soona siia le sa o Muaautasi, o le Muaautasi 

i Puleono i Salafai, a o le afioaga foi na lauiliu ai ma faa-Samoa ai Afioga 

Paia a le Atua lea e afua ai le Faavae o Samoa. 

  O le a taoto ia faa-ia e moe mauga o Salafai i le taotoga o ia sa i le paia 

maualuga o le Maota lenei o le Fonousu a le atunuu, o tupu ma ee, o sa e le 

avea, e tumau e oo lava i le faavavau. Lau Afioga i le Fofoga Fetalai, a oo 

loa ina tapisa Tiafau ae lotea le Faavae papa o Samoa i ana Tulafono, e le 

nofonofo Matautu, Gagaemauga Nu.3, e ao ona tulai e faaleo se lagona o le 

itumalo, o la e tapuai mai le Fale Fagamalo, tasi pe lua ae faitau ane ai. 

  Lau Afioga i le Fofoga Fetalai, o se mea muamua lava e fia faailoa o le 

faasaoga, ina ua tolaulau e le Failautusi o le Maota Pepa ma Lipoti tuuina 

atu i le Nu.21, P.P.2019/2020 Nu.190 o lo o taua ai le itumalo o 

Gagaemauga Nu.3. Ou te tatalo atu ma le faaaloalo i lau Afioga i le Fofoga 

Fetalai e faasao, e leai se mataupu e faasaga i le sui usufono o le itumalo o 

Gagaemauga Nu.3, ae lelei ona toe silasila e faasao pepa a le Maota, o le 

sui usufono o le itumalo o Gagaifomauga o le isi itu lea i lalo atu o le 

mauga lea ou te i ai faamolemole. 

  Ua ou tulai ma le agaga faaaloalo lau Afioga i le Fofoga Fetalai e fia 

faailoa se finagalo o Aiga Sa Peseta ma lo latou Maopu, le nofo a Usoalii, 

le Faleiva ma le igoa tau o Matautu, tainane foi le afio o Maiava ma le 

Susu o Mataia, tausi vaatele e le Aitu Tagata ia Mauigoa ma upu ia 

Satoalepai leaga o lea ua i ai suiga. A o le agaga o lo matou tulai atu, tasi 

lenei itumalo na matua faailoa le agaga faafetai ina ua fonoa le Fale 

Fagamalo i le tofa a le Palemene lenei, lea na tofia ai le Komisi Suesue, o 

au o le Sui Taitaifono o le Komisi faapitoa lea, e fia faailoa ai le agaga 

faamalo ma le agaga faafetai i le Afioga i le Loia Sili a le Malo, e faapea 

foi i le Tamaitai Ofisa Sili o Pulega o le Komisi o Toefuataiga o Tulafono 

a Samoa ma lau Afioga i le Tamaitai Ofisa Sili o Pulega o le Matagaluega 

o Faamasinoga ma Taualumaga ona o lea ua atagia mai o lea ua taoto i 

lagatonu ua vave ona faailoa mai fuafuaga sa tuuina atu i fautuaga a le 

Komisi Suesue, e ao ona toe silasila ma faataatia taiala e tatau ai ona 

faatutoatasi le Faamasinoga o Fanua ma Suafa. E mafua i se a? O le tofa sa 

sasaa faaoti ai le utu a le faimea a le atunuu e 92% na latou taua ma 

lagolagoina le galuega sa faatino, ua tatau ma onomea ona tutoatasi le 

Faamasinoga o Fanua ma Suafa. O le taeao nei ma le aso ananafi, e 

momoli atu le faamalo ma le faafetai a lenei itumalo, malo le silasila, o lea 

ua vave ona faatino le galuega ae le i uma le Paeaiga lenei. Sa amatamea le 

Palemene i le taumafaiga o le faamoemoe lenei. E a lenei taeao? A lea ua 

faafofoga le tapuaiga a Samoa, o lea ua i lumamea, o lea ua faaalia ai le 

tofa faatupu ma le tofa faatamalii a le Maota lenei. O le mea lea, e le gugu 

Sakaria, e ao lava ona faailoa le agaga faafetai. Malo galulue. Malo 

tapenapena. O lea ua taoto mai. E i ai lo matou talitonuga, e toe taoto atu le 

faamoemoe lenei i Komiti Faa-Palemene e toe faaatoatoa ai mea uma e pei 

ona saunoa i ai sui usufono mamalu uma o le usugafono a Samoa i lenei 

taeao. 

  A o le agaga e fia momoli ai le faamalo ma le faafetai, o lea ua atagia ai le 

faataua o tu ma aga, o lea sa momoo i ai le atunuu se i toe lalaga mai le 

taotoga o Faamasinoga a le atunuu. O le mea lea lau Afioga i le Fofoga 

Fetalai, ua matou le nofonofo ai lava ae faailoa le agaga faamalo ma le 

agaga faafetai i lau Afioga i le Palemia ma le Kapeneta, o lea ua aumai le 

Teuteuga o le Faavae, o se Teuteuga matagofie, o se Teuteuga sa 

lagolagoina e le toatele o le atunuu ina ua faatino le uluai galuega i le 

tausaga e 2017. O lea ua silasila i ai le Maota, e momoli ai le faamalo ma 

le faafetai. E le oo lava i tua se matou faamatalaga i le tulaga o le 

Faamasinoga o Fanua ma Suafa, e i ai le taimi e le i oo i ai le faasologa o 

Pepa o Galuega a le Maota. Peitai e faapitoaugafa sa matou talanoa i le 

tulaga o le suiga o le Faavae lea ua taoto mai o le a faaopoopo nisi Minisita 

se lua lea na saunoa i ai nisi sui usufono, e matua lagolagoina e lenei 

itumalo. Aisea? O le tele o sulu e maua ai figota lelei. O le agaga lena e 

momoli ai le faamalo ma le faafetai, malo le silasila mamao. A mea o le 

auga ia o faigamea o le toatele o toeaiina matutua e faia tonu a le atunuu 

lea ua taoto ai lenei suiga matagofie aua le faaopoopoga o le Kapeneta e 

fesoasoani i le Palemia i le taitaiga o le sa tele o le tatou atunuu. 

  Na pau lava lea o le mea na matou fia tulai atu ai lau Afioga i le Fofoga 

Fetalai, o le fia faailoa o le agaga fiafia ma le agaga faafetai ua vave mai i 

totonu le galuega, o lea ua i ai le tausaga lenei o le toe tausaga o le tatou 

Paeaiga o lea ua taoto lelei tulaga uma. 

  O le tulaga lau Afioga i le Fofoga Fetalai e faauma ai sa matou 

faamatalaga pei ona saunoa le sui usufono mo Faasaleleaga Nu.1 Sisifo, o 

le agaga foi lena o Gagaemauga Nu.3, o le tulaga o fanua ua lolofia i vai 

ma le suasami, o lea ua i ai Tulafono e pulea e le Malo. A o la matou 

tuualalo, o la matou tautaulemau lau Afioga i le Palemia ma le Kapeneta i 

le tulaga ua afaina ai i le suiga o le tau ma le siisii o le tai, se i toe silasila i 

ai i le tulaga o le nonofo ai o si o tatou atunuu, ua lofia le tele o fanua o 

aiga i le vai. 

  O le a mulimuli se matou faamatalaga ua matau atu ua ta foi le taimi o le 

tatou malologa, lau Afioga i le Minisita mo le Soifua Maloloina, malo 

galue, faafetai i tapenaga pei ona agiga i lenei taeao ma le tele o aso. E le 

faigofie. A o la matou tatalo i le Atua, maua lou soifua lagimama. Le Ofisa 

Sili o Pulega ma le Pulega faapea foi le Matagaluega o le Soifua 

Maloloina, ia outou lototetele, tautua ma outou lo tatou atunuu ia 

saogalemu i tulaga uma. Ia manuia lau Afioga i le Fofoga Fetalai, manuia 

lau Afioga i le Palemia, ia manuia le Fonousu a Samoa. Faafetai. 

 

  FOFOGA FETALAI:  Malo saunoa i lau Afioga i le Sui Fofoga Fetalai. 

Ua tatou toai taunuu i le tatou taimi manava o lenei aso e muta ai a tatou 

galuega, ona i ai lea o le manatu, o nisi sui usufono o tulai mai e fia saunoa 

i lenei mataupu, o le a maua le avanoa i le aso a taeao. Ae ona o lea ua 

tatou taunuu i le tatou taimi manava, o le a faamuta ai le tatou Galuega. Ae 

o le a ou faaiuina le tatou Fonotaga i se tatalo. 

 

 

  Na tolopo Taualumaga a le Fono Aoao Faitulafono i le itula e 1:05 i le 

afiafi seia aulia le itula e 9:00 i le taeao, Aso Lulu, 18 Mati 2020. 

 

 


